
 መሰረት ገብረዮሃንስ

ኣዲስ ኣበባ፡- ቀዳማይ ሚኒስትር ኣብይ ኣሕመድ 
(ዶ/ር) ናይ 2016ዓ.ም መርሃ ግብሪ ሓምለዋይ ዓሻራ 
ምትካል ኣመልኪቶም ኣብዚ ሓለፈ ሰሙን ኣብ 
ዘሕለፍዎ መልእኽቲ፤ እዚ ሽቶ ንምስኻዕ በዚ ዓመት 7 
ነጥቢ 5 ቢልየን ፈልስታት ምትኻል ትፅቢት ይግበረልና 
ክብሉ ኣብሪሆም። 

ናይዚ ዓመት መርሃ ግብሪ ሓምለዋይ ዓሻራ 
‹‹እትተክል ሃገር ፣ዝፀንዕ ወለዶ›› ብዝብል ቴማ 
ከምዝካየድ ዝገለፁ እቶም ቀዳማይ ሚኒስትር፤ እቲ 

ገፅ 5

“ምትኻል ግቡእ ኩሉ ኣብ ኢትዮጵያ ውሽጢ 
ዝንቀሳቀስ ሰብ ‘ዩ”

ክልል ትግራይ ኣብዚ ዓመት ሃገራዊ ፈተና 12 ክፍሊ 
ብኦንላይንን ብወረቐትን ንኽፍትን ኣብ ምድላይ 

ከምዝርከብ ተገሊፁ

“ተረኺቡ ዘሎ... ገፅ 6

- ቀዳማይ ሚኒስትር ኣብይ ኣሕመድ (ዶ/ር)

ሃገራዊ ፈተና ... ገፅ 6

ገፅ 6

ትሕዝቶ መሬት ዝልቀቐሉ፣ 
ካሕሳ ዝኽፈለሉን ተለዓልቲ 
መሊሶም እግሪ ዝተኽልሉን 

ኩነታት ዝውስን ኣዋጅ ፀዲቑ

ኣብርሃ ሓጎስ

ኣዲስ ኣበባ:- ሕዚ ተረኺቡ ዘሎ ኣንፃራዊ ሰላም 
ክዓሙቕ ኩለን ዕድላትና ፀንቂቕና  ኩሉ ዕማማትና 
ብዝተኽኣለ መጠን ብሰላም ጥራሕ ክውዳእ ከንሰርሕ 
ኣለና ክብሉ ፕረዚዳንት ግዝያዊ ምምሕዳር ትግራይ 
ጌታቸው ረዳ ገሊፆም።

እቶም ፕረዚዳንት ኣብ መበል 36 ዓመት 15 ሰነ 2016 
ዓ/ም መዓልቲ ሰማእታት ኣብ ሓወልቲ ስውኣት መቐለ 
ተረኺቦም መልእኽቲ እንተሕልፉ ከምዝገለፅዎ፤  ሕዚ 
ተረኺቡ ዘሎ ኣንፃራዊ ሰላም ክዓሙቕ ኩለን ዕድላትና 
ፀንቂቕና  ኩሉ ዕማማትና ብዝተኽኣለ ብሰላምን ሰላምን 
ጥራሕ ክውዳእ ምግባር የድሊ፤ ኩናት ንፃት ‘ውን 
ዘይንመርፆ ጉዳይ ‘ዩ።

ብፍላይ ኣብዚ ሕዚ እዋን ፅባሕ ዝሓሸ ነገር ክመፅእ

“ተረኺቡ ዘሎ ኣንፃራዊ ሰላም ክዓሙቕ ዘለዉ ዕድላት 
ተጠቒምና ፀንቂቕና ንሰላም ክንሰርሕ ይግበአና” 

- ፕረዚዳንት ጌታቸው ረዳ  

መኣርግ ገ/ሄር

ቢሮ ትምህርቲ ክልል ትግራይ ኣብዚ በጀት ዓመት 
2016 ሃገራዊ ፈተና ንዝወስዱ 12 ክፍሊ ተማሃሮ 
ብኦንላይን ብወረቐትን ንምፍታን ምድላዋቱ እናወገነ 
ከምዝኾነ ገሊፁ፡፡ 

ኤጀንሲ ፅሬት ምርግጋፅ ትምህርቲ መተሓባበሪ 
ጉጅለ ብሄራዊ ፈተናታት ቢሮ ትምህርቲ ክልል ትግራይ 
ኣይተ ተክለሃይማኖት ገብረእግዚኣብሄር ንጋዜጣ ወጋሕታ  
ከምዝገለፅዎ፤ ሎሚ ዘበን ተማህሮ 12 ክፍሊ   ብኦንላይንን 
ወረቐትን ንምፍታን ዝተፈላላዩ ሓገዛት ብምግባር ኣብ 
ምድላው ‘ዮም ዝርከቡ፡፡  

ከም ክልል ትግራይ በቲ ፕሮግራም መሰረት እቶም 
ተማሃሮ ብኹለመዳይ ስነ ኣእምረኦምን ብኣካዳሚኦምን 
ድልዋት ክኾኑ ‘ዩ ዝግበር ዘሎ ዝበሉ ኣይተ 
ተክለሃይማኖት፤ መምህራን፣ ማሕበረሰብ ቤት ትምህርቲ 
ዝከኣሎ ኩሉ ሓገዝ እናገበረሎም ይርከብ፡፡ 

ብፍላይ እቶም ብኦንላይን ዝፍተኑ ተማሃሮ ምስ 
ዩኒቨርስቲታት ብምትእስሳር ልምምዳት ክገብሩ በቲ 
ዝወረደ ኣንፈት መሰረት ናይ ኣይቲ ሰብ ሞያ፣ ርእሰ 
መምህራንን ካልኦትን እናተሓገዙ ስለ ዝርከቡ ዳርጋ ፅቡቕ 
ምድላው ይግበር ኣሎ፡፡

ኣብዚ ዓመት እዚ ልዕሊ 53 ሽሕ ተማሃሮ ንኽፍተኑ 
ተመዝጊቦም ዝተፈላለዩ ምድላዋት እናገበሩ ይርከቡ፡፡ 
ካብዚኣቶም ብኦንላይንን ብወረቀትን ዝፍተኑ ክሳብ ሕዚ 

ሃገራዊ ፈተና 12 ክፍሊ 
ብኦንላይንን ብወረቐትን 

ንምፍታን ምድላዋቱ 
እናወገነ ምዃኑ ተገሊፁ  ‹‹ሽቶ መርሃ ግብሪ 

ምትካል ፈልሲ እዚ ዓመት 
40 ቢልዮን  ንምብፃሕ 'ዩ›› 

- ቀዳማይ ሚኒስትር ኣብይ ኣሕምድ (ዶ/ር)

ዜና  ወጋሕታ

ኣብ ክልል ትግራይ ብክላስተር ንዝተወደቡ ሓረስቶት 
ዝውዕላ 22 ዘመናዊ ትራክተራት ብሓገዝ ተበርኪቱ

መኣርግ ገ/ሄር

ኣዲስ ኣበባ፡- ኢንስቲትዩት ስግግር ሕርሻ 
ኢትዮጵያ ጨንፈር ትግራይ ኣብ ክልል ትግራይ 
ብክላስተር ንዝተወደቡ ሓረስቶት ዝውዕላ 22 ዘመናዊ 
ትራክተራት ብሓገዝ ኣረኪቡ።

እተን ትራክተራት፣ ኣብ ሸዱሽተ ወረዳታት ክልል 
ትግራይ ብክላስተር ንዝተወደቡ ሓረስቶት ዝውዕላ 
ከምዝኾናን ቢሮ ሕርሻን ሃፍቲ ተፈጥሮን ግዚያዊ 
ምምሕዳር ክልል ትግራይ ከምዝተረከበንን ተገሊፁ። 

ንወረዳታት ራያ ዓዘቦ፣ ሕንጣሎ፣ ክልተ 
ኣውላዕሎ፣ ላዕላይ ማይጨው፣ ታሕታሕ ቆራሮን 

ታሕታይ ኣድያቦን ብቅልጡፍ ተኸፋፊለን ናብ ስራሕቲ 
ማሕረስ ከምዝኣትዋ ‘ውን እቲ ቢሮ ኣፍሊጡ።

እተን 22 ትራክተራት ምስ ሙሉእ ናውተን ነቶም 
ዝተበርከታ እንትኾና ኣብቲ ስነ ስርዓት ርኽክብ 
ላዕለዎት ኣመራርሓ ክልልን ፌደራልን ተረኺቦም 
‘ዮም። 

ሄርሞን ፍቃዱ

ኣዲስ ኣበባ፡- ኣብ ክልል ትግራይ ዝርከብ ፍሉይ 
ኻልኣይ ብርኪ ቤት ትምህርቲ ቓላሚኖ መጠቓለሊ 
ፈተና 12 ክፍሊ ንምሃብ ምድላዋቱ ከም ዝወገነ 
ኣፍሊጡ፡፡

ኣብ ፍሉይ ኻልኣይ ብርኪ  ቤት ትምህርቲ 
ቓላሚኖ ሓላፊ ርክብ ህዝብ መንግስትን ዝኾኑ 
መምህር ታጋይ ዘበነ ንትካል ፕሬስ ኢትዮጵያ ከም 
ዝበልዎ፤ ኣብ ኽልተ ዙር ተመቒሎም ትምህርቶም 
ክከታተሉ ዝፀንሑ ኽልተ ሚኢትን ሰማንያን ሸሞንተን 
ተምሃሮ 12 ክፍሊ መጠቓለሊ ፈተና ክወስዱ ‘ዮም፡፡

ካብ መንጎ እቶም ተፈተንቲ ሓደ ምኢትን ኣርበዓን 
ትሽዓተን ደቂ ተባዕትዮ እንትኾኑ፤እተን ሓደ ሚእትን 
ሰላሳን ሸውዓተን ደቂ አንስትዮ ከም ዝኾና ምስ 
ገለፁ፤ኣብዚ ሐዚ እዋን  ትምህርቶም  እናጠቓለሉ 
‘ዮም ኢሎም፡፡

እቲ ቤት ትምህርቲ ድሕሪ ኵናት ሰነ 15/2015 
ዓ/ም ስሩዕ ስርሑ ከም ዝጀመረ ዘዘኻኸሩ እቶም 
ሓላፊ፤ ብመሰረት እቲ ዝተውሃበ መምርሒ እቶም 
ተምሃሮ ኣብ ኽልተ ዙር ብምምቃል ዝተውሃቦም 
ትምህርቲ ንኽዛዝሙ መጠናኸሪ ትምህርቲ ምስ ስሩዕ 

ፍሉይ ኻልኣይ ብርኪ ቤት ትምህርቲ ቓላሚኖ መጠቓለሊ ፈተና 12 
ክፍሊ ንምሃብ ምድላዋቱ ወጊኑ

ኸይዲ ምምሃር ምስትምሃር ብምቅንጃው ምድላዋት 
እናገበሩ ‘ዮም ኢሎም፡፡

እቲ ቤት ትምህርቲ ኣፍቲ  ክልል ካብ 8ይ ክፍሊ 
ልዑል ውፅኢት ዘምፅኡ ንፉዓት ተምሃሮ እናተቐበለ 
ብንኡድ ኸይዲ ምምሃር  ምስትምሃር ከም ዝፍለጥ 
ዝገለፁ እንትኾኑ፤ሎሚ ዘበን ሱሳ ነባራትን ሱሳ 
ሓደሽቲን ብሓፈሻ ሓደ ሚኢትን ዒስራን ተምሃሮ 
ታሽዓይ ክፍሊ  እናተምሃሩ ይርከቡ ኢሎም፡፡

ኣፍቲ ቤት ትምህርቲ ቕድሚ ኵናት ልዕሊ 
ሸውዓተ ሚኢቲ ተምሃሮ እናምሃረ ምፅንሑ 
ብምግላፅ፤ኣብዚ ሐዚ እዋን ቑፅሪ እቶም ተምሃሮ 
ናብ ሓሙሽተ ሚእትን ሰማንያን ሸሞንተን ተምሃሮ 
ከም ዝወረደን፤ሕፅረት በጀት እንተሃለወ እኳ በቲ 
ዝተረኸበ ዓቕሚ ኸይዲ ምምሃር ምስትምሃር እናቐፀለ 
‘ዩ ኢሎም፡፡

እቶም ተምሃሮ ፀገማት ስነ ልቦናን ቑጠባን 
ተፃዊሮም ክሽፍንዎ ዝግባእ ትምህርቲ ንምጥቕላል  
ብዕቱብ እናተምሃሩ ከም ዝፀንሑ ብምግላፅ፤ኣብ  
ዝተመረፁ  ርእስታት ትኹረት ብምግባር ፍልጠት 
ንኽጭብጡ እናተገበረ ‘ዩ ክብሉ ተዛሪቦም፡፡

ምስ 12 ክፍሊ ፈተና ዝተሓሓዙ ሰለስተ ሞዴል 
ፈተናታት ምድላዎም ብምግላፅ፤ኽልተ ግዘ ፈተና 

ከም ዝተውሃበን፤ሳልሳይ ዙር ሞዴል ፈተና ኣብዚ 
ሰሙን እዚ ከም ዝወሃብን ገሊፆም፡፡

እቶም መምህራን  ኣብ ቐፅሪ እቲ ቤት ትምህርቲ 
ስለ ዝነብሩ ብዝተረኸበ  ጊዜ ኣብ  ጎኒ ተምሃሮ ብምዃን 

መኣርግ ገ/ሄር

ኣዲስ ኣበባ፡-  እዚ ዝተገለፀ ዘፈር መንግስታዊ 
ግልጋሎት ከተማ መቐለ ምስ ኣመራርሓ ከተማን 
ክፍላተ ከተማ፣ ሓፋሽ ማሕበራት፣ ኣማሓደርቲ 
ጣብያ፣ ሰብ ሞያ እቲ ዓውድን ካልኦትን ኣብ ኣፈፃፅማ 
መደባት 2016 ዓ/ም ንግድን እቶትን፣ ትልሚ 
ክረምታዊ መደባትን ቀፀልቲ ስራሕትን ኣመልኪቱ 
ኣብዝሓለፈ ሰኑይ መድረኽ ኣብ ዘሳለጠሉ ‘ዩ። 

ብተወሳኺ ኣብ 2016 ዓ/ም 2,380,000,000 
ብር መንግስታዊ እቶት ንምእካብ ትልሚ ተታሒዙ 
ዛጊድ 2,408,539,809 ብር ከም ዝተአከበ ተገሊፁ። 

ኣብቲ እዋን ተረኺቦም መኽፈቲ መደረ ዘሰምዑ 
ምክትል ከንቲባ ከተማ መቐለ ኣይተ ኤልያስ 
ካሕሳይ፣ ኣብዚ ዓመት ዝእከብ ግብሪ ፍትሓውን 
ተኣማንን ንክኾን ተሳተፍቲ እቲ መድረኽ ኣብ 
መደባት እቶት፣ ንግድን ካልኦትን ሓገዝቲ ንክኾኑ 
ፀዊዖም።

ከተማና እትጠልቦም ዓበይቲ ፕሮጀኽትታት 
ልምዓት ንምምላእ ግብሪ ብኣግባቡ ምእካብ ወሳኒ 

ሕብረተሰብ ግብሪ ብእዋኑ ብምኽፋል ኣብ ዳግመ ህንፀት ትግራይ ክረባረብ ከምዝግባእ ተገሊፁ
እዩ ዝበሉ ኣይተ ኤልያስ፣ ነዚ ዝምጥን ስራሕ 
ንምዕማም ኣብ ክትትልን ቑፅፅርን ዘይሕጋዊ ንግድን 
ዘመናዊ ኣሰራርሓ ንምእታው ትኹረት ከም ዝግበርን 
ሕብረተሰብ ግብሪ ብእዋኑ ብምኽፋል ኣብ ዳግመ 
ህንፀት ከተማና ክረባረብ ኣለና ክብሉ ፀዊዖም። 

ከም ሓበሬታ ቢሮ ጉዳያት ኮሙኒኬሽን 
ትግራይ፣ ምክትል ሓላፊ ዘፈር መንግስታዊ 
ግልጋሎት ከተማ መቐለ ኣይተ ሰለሙን ትኩእ 
ብወገኖም ኣብ 2016 ዓ/ም 2,380,000,000 ብር 
መንግስታዊ እቶት ንምእካብ ትልሚ ዝተትሓዘ 
ኮይኑ ዛጊድ 2,408,539,809 ብር ከም ዝተአከበ 
ገሊፆም። 

ብኻልእ መዳይ ን19 ሽሕን 505 ነጋዶ ሓዱሽ 
ንግዲ ፍቓድ ንምሃብ ተተሊሙ ን20 ሽሕን 86 
ነጋዶ ንግዲ ፍቓድ ዝተዉሃበ እንትኸዉን 4 ሽሕን 
786 ኣብ ዘይሕጋዊ ተግባር ዝተዋፈሩ ነጋዶ ድማ 
ትካሎም ከም ዝተዓሸገ ሓቢሮም።

ኣብ መወዳእታ ተሳተፍቲ እቲ መድረኽ 
ብወገኖም እቶት ከተመኦም ንምዕባይ ካብኦም 
ዘድሊ ኩሉ ንምፍፃም ድልዋት ከምዝኾኑ ገሊፆም።   

መኣርግ ገ/ሄር

ኣዲስ ኣበባ፡- ሲቪክ ማሕበራት ንሰላምን ዕርቅን ዘለዎም 
ግደ ንምዕባይ ዝዓለመ ጉባኤ ሰላም ኣብ መቐለ ብቕድሚ ትማሊ 
ተሳሊጡ።

ፕሮጀክት ምጉልባት ዓቕሚ ሲቪል ማሕበረ ሰብ ንሰላም፥ 
ብድጋፍ ሕብረት ኣውሮፖ፣ ብመተሓባበርነት ኢንስቲትዩት 
ላይፍ ኤንድ ፒስ፣ ኢንስቲትዩት ሰላም ኢትዮጵያን ኢንተር 
ኣፍሪካ ግሩፕን ‘ዩ ተኸይዱ።

እቲ ጉባኤ “ሰላም ንዅሉ” ብዝብል መሪሕ ሓሳብ ዝተሳለጠ  
እንትኸውን፣ ሲቪክ ማሕበራት ውሑስ ሰላምን ዕርቂን ኣብ 
ምህናፅ ዝህልወን ግደ ንምዕባይ ዝዓለመ ከምዝኾነ ተገሊፁ።

ሓላፊ ፕሮግራም ኢንስቲትዩት ላይፍ ኤንድ ፒስ ኣይተ 
ይበልጣል ኣሰፋ፣ እቲ ንሲቪል ማሕበረ ሰብ ዝግበር ዓቕሚ 
ምፍጣር ብስልጠና፣ ብገንዘብን ብልውውጥ ልምዲን ከም 
ዝኾነ ሓቢሮም።

ኣብቲ ጉባኤ ሰላም ተወከልቲ መንግስቲ ፌደራል፣ 
ተወከልቲ ጥምረት ሲቪክ ማሕበራት ትግራይን ካልኦት ኣብ 
ውሽጢ ዓዲ ዘለዉ ሲቪክ ማሕበራትን ተሳቲፎም።

ሲቪክ ማሕበራት 
ንሰላምን ዕርቅን 

ዘለዎም ግደ ንምዕባይ 
ዝዓለመ ጉባኤ ሰላም ኣብ 

መቐለ ተሳሊጡ

ዘለዎም ፍልጠት እናሃቡ ‘ዮም ምስ በሉ፤ሕፅረት 
መፃሕፍትን በጀትን ነቲ ኸይዲ ምምሃር ምስትምሃር 
ዕንቅፋ ስለዝኾነ ንኽቕረፍ ትኹረት ክግበረሉ ከም 
ዝግባእ ኣታሓሳሲቦም።  

ርእሰ ኣንቀፅ  ናፃ ሓሳብ
እዚ ዓምዲ ኣብ ዝተፈላለዩ ፖለቲካዊ፣ 

ኢኮኖሚያዊን ማሕበራዊን ጉዳያት ዜጋታት ናፃ 
ሓሳቦም ዝህብሉ እዩ። ኣብዚ ዓምዲ ዝወፅኡ 

ፅሑፋት ናይ ክፍሊ ምስንዳእ ቅዋም አይኮኑን። 

ክፍሊ መቐበሊ ምልላይ
ቑፅሪ ስልኪ - 011-156-98-73
ፋክስ - 011-126-58-12

ምትካል ፈልሲ ናይ ኩሉ ሕብረተሰብ 
ቖላሕታ ይኹን

ተፈጥሮ ብምዕቓብ ተጠቃሚ ንምዃን 
ንመደብ ሓምለዋይ ኣሰር ኩሉ ይዳሎ

መሰረት ገብረዮሃንስ

ኣብ ኢትዮጵያ ምትካል ተኽሊ ሓዱሽ ዋላ እንተዘይኮነ 
ኣዝዩ ትኹረት ዝተዋሃበሉ ግና ድሕሪ ለውጢ ካብ 2011 
ዓ.ም ጀሚሩ ‘ዩ። ኣብ ዝሓለፉ ዓመታት ብትኹረት 
ዝተጀመረ መርሃ ግብሪ ሓምለዋይ ዓሻራ ኣብ ኢትዮጵያ 
ኩለን ከም ዓብዪ መደብ ሒዘን በቢ ዓመቱ እናተኸላ 
ይርከባ። እዚ ሓለዋ ሃፍቲ ተፈጥሮን ህይወታዊ ሃፍቲን 
እንትጠናኸርን ተኸታታሊ ብዝኾነ መገዲ እንትስራሕን 
ካብ ፅዕንቶ ለውጢ ንብረት ኣየር ናፃ ዝኾነን መልክዓ 
ምድራዊ ኣቀማምጣን መሰረት ዝገበረ ከባቢያዊ ንብረት 
ኣየር ንኽህሉ ናይ ባዕሉ ኣስተዋፅኦ ንኽገብር ዕድል ዝህብ 
‘ዩ። 

ዝተጎድአ መሬትን ከባቢን ብምሕዋይ ኢኮኖሚ፣ 
ማሕበራዊን ፖለቲካዊን ምንቅስቓሳት ዝህልዎ ፅዕንቶ 
ቀሊል ኣይኮነን። ኣብ መላእ ሃገር ብዝተተኸሉ ፈልሲታት 
ቅድም ክብል ዓሪቖም ዝነበሩን ምጉሕጓሕ ሓመድ 
ኣጋጢሙዎም ዝነበሩን ከባቢታት ኣብዚ ሕዚ እዋን ናብ 
ዝነበሩዎ እናተመለሱ ይርከቡ። ስራሕቲ ሓምለዋይ ዓሻራ 
ብዝተፈላለዩ ዓውዲታት ውፅኢት እናርአየ ይርከብ። 
ተደጋጋሚ ድርቂ እናጋጠሞም ዝነበሩ ከባቢታት ዝናብ 
ምርካብ ጀሚሮም ‘ዮም። ሓደጋ ውሕጅ ክንኪ ክኢሉ 
‘ዩ። ዝደረቑ ፍልፍላትን ቃላያትን እንደገና ናብ ዝነበሩዎ 
ክምለሱ ክኢሎም ‘ዮም። ንስራሕቲ ሕርሻ ሓጋይን ፅድያን 
ዝስማዕማዕ ዝናብ ምርካብ ተኻኢሉ ‘ዩ። ኮይኑ ግና ሕዚ 
‘ውን መሊኦም ዘይሓወዩ ስለ ዘለዉ ኣጣናኺርካ ምቕፃል 
ኣድላይ ‘ዩ። 

መንግስቲ ኣብዚ ዓመት ኣብቲ መርሃ ግብሪ ንተኸላ 
ዝተሰናድኡ ፈልሲታት ብዙሕ ኣተዊ ዘምፅኡ ኣትክልቲን 
ፍረምረን፤ ጥሙር ደኒ፤ ንፅባቐ ከተማነት ዝውዕሉን ንደኒ 
ዝውዕሉን ኣዳልዩ ይርከብ። ንካልኣይ ምዕራፍ ካልኣይ 
ዓመት ሓምለዋይ ዓሻራ ናይ ኩሉ ተሳትፎን ድልዉነትን 
ትፅቢት ይግበር። ሓምለዋይ ዓሻራ ባህሊ ኢትዮያውያን 
ኮይኑ ንክቐፅልን ሓምለዋይ ዝለበሰት ኢትዮጵያ ጋህዲ 
ንክንገብርን ኩሉ ተጊሁ ክሰርሕ ትፅቢት ይግበረሉ። 
ኢትዮጵያ ስራሕቲ ሓምለዋይ ዓሻራ ፈልሲታት ካብ 
ምትካል ሓሊፉ ንዝነበሩ ኣግራባትን ብዝሃ ህይወትን 
ብልዑል ጥንቃቐ ምሕላው፣ ዝተጎድኡን ዝዓረቑን መልክኣ 
ምድሪታት ህይወት ክላበሱ ምግባር ኢሉ ‘ውን ስርዓት 
ተፈጥሮ ከባቢና ናይ ምድንፋዕ ስራሕ ዝምልከት ‘ዩ።

ከም ሃገር ኣብ ዝተትሓዘ ትልሚ ኣብ ክልል ትግራይ 
‘ውን ምድላዋት እናተገብረ ይርከብ። ንዝሓለፉ ከባቢ 
ሰለስተ ዓመታት ብሰንኪ እቲ ዘጋጠመ ኩናት እቲ 
ክልል ኣብዚ መደብ ብዝግባእ ከይነጠፈ ፀኒሑ ‘ዩ። ነዚ 
ንምክሕሓስ ኣብዚ ዓብዪ ቖላሕታ ምሃብ የድሊ። እኳድኣስ 
እቲ ቅድሚ ሐዚ ዝተተኸለ’ውን ብሰንኪ ኹናት ብርሰት 
ኣጋጢሚዎ ’ዩ። ሐዚ መሊስካ ምትካእን ምሕዋይን ግድን 
ይኸውን። መብዛሕተኦም መሰረተ ልምዓታት፣ ሕርሻን 
ፋብሪካታትን ዓንዮም ዝፀንሑ ከምዝኾነ ይፍልጥ። 
ቕድሚ ኲናት ምጅማሩ ትግራይ ኣብ ፅቡቕ ናይ ልምዓትን 
ኢኮኖሚን ጎደና ነይራ ‘ያ። ዘተባብዕ ልምዓት ሕርሻ 
ዝነበራ ክልል ‘ያ። ድሕሪ ኩናት ግና ኣብ ሕርሻን ሃፍቲ 
ተፈጥሮን ብዝበፅሐ ጉድኣት ስዒቡ ዳርጋ ኩሉ ህዝቢ 
ተፀባዪ ረዲኤት ኮይኑ ‘ዩ። መብዛሕትኡ ሓረስታይ ዳርጋ 
ጥራሕ ኢዱ ቐርዩ ‘ዩ። ካብዚ ዝተላዕለ ድማ ህይወቱ 
ምስ እፅዋት ገይሩ ይርከብ። እናቖረፀ ምሻጥን ካልኦት 
ንጥፈታትን ምስ ብርሰት ኣግራብ ዝተተሓሓዘ ስራሕ 
እናሰርሐ ብምምፅኡ ሕዚ ነዚ ንምክሕሓስ ልዑል ስራሕ 
ንምስራሕ ትፅቢት ይግበር። 

እቲ ዝተወሰነ ሓረስታይ ኣብ ሕርሻ ክነጥፍ ዝኽእል 
ድማ ሕፅረት ሙሩፅ ዘርኢ፣ መዳባርያ፣ ፀረ ባልዕን 
ፃህያይን ክቐርበሉ ብዘይ ምኽኣሉ ንዝሓለፉ ክልተ 
ዓመታት ፍርያት ኣፍርዩ ናብ ዕዳጋ ምቕራብ ይቕረ ንቐለቡ 
ዝኸውን ፍርያት ‘ውን ከፍሪ ኣይኸኣለን። ብምዃኑ ኩሉ 
ኣብ ገጠር ይኹን ኣብ ከተማ ዝነብር ህዝቢ ኣብ ከቢድ 
ኩነታት ጥሜት ክወድቕ ክኢሉ ‘ዩ። እዚ ኩሉ ብድርቒ 
ዝመፀ ኮይኑ ድርቂ ንምክልኻል ድማ ኣግራብ ምግራብ 
ኣድላይ ‘ዩ። 

 ህዝቢ ትግራይ ኣብ ክንክን ኸባቢን ዳግመ ግረባ 
ተሞክሮ ዘለዎ ብዓለምለኸውን ቅድሚ ሐዚ ኣፍልጦ 

ዝረኸበ ህዝቢ ስለዝኾነ በቲ ተረኺቡ ዘሎ ሰላም 
ተጠቒሙ ኣብ ዳግመ ሕውየት ሃፍቲ ተፈጥሮ ኣወንታዊ 
ታሪኹ ክደግሞ ይግባእ። ቕድሚ ነዊሕ ዘመናት ጀሚሩ 
ብዝተፈላለዩ ምኽንያታት መብዛሕትኦም ከባቢታት 
ትግራይ ብሰብ ስራሕን ብተፈጥሮን ኣዝዮም ዝተጎድኡ 
‘ዮም። መብዛሕተኦም ጎቦታት ጥረሖም ወፂኦም ሓመዶም 
ብውሕጅ ተሓፂቡ’ዩ። እዚ ንምክልኻል በቢዓመቱ 
ፈልስታት ምትካል ግድን ይኸውን። ናይ ቅድሚ ሐዚ 
ልምድን ተሞክሮን መሰረት ብምግባር ጎቦታት ብተኽሊ 
ክሽፈኑ ዘኽእል ስራሕቲ ምስራሕ ይግባእ። 

ንዚ ድማ ኣብ ሓምለዋይ ዓሻራ ከምሃገር ዝተጀመረ 
ወፍሪ ምትካል ፈልሲ ኣብ ትግራይ’ውን ዕውት ንክኸውን 
ብምግባር ከም ክልል ብትልሚ ዝተደሓዘ ፈልሲ 
ብዝግባእ ክትከል ኣለዎ። ጎቦታት ትግራይ ብፈልሲ ናብ 
ዝነበሮ ኣብ ሓፂር እዋን ንምምላስ እኳ ከቢድ እንተኾነ 
ብዝተወሰነ መልክዑ ንምሕዋይ ግና ሰፋሕቲ ቦታታት 
ብኣግራብ ክሽፈኑ ኣለዎም። ህዝቢ ትግራይ ልክዕ ከምቲ 
በቢዓመቱ ፍግረ መሬት ንምድሓን ወፍሪ ዕቐባ ማይን 
ሓመድን ዘካይድ ምትኻል ፈልሲ ‘ውን ብዝተወደበ 
መልክዑ ከካይዶ ኣለዎ። ዘይቕበል መሬት የለን። እቲ 
ቐንዲ ተኺልካ ክሳብ ዝፀድቕ ምንክብኻብ ‘ዩ ዘድሊ። 
ብሃገር ደረጃ ዝተተሓዘ ትልሚ ንምዕዋት ‘ውን ኩሉ 
ዓቕሚ ዘለዎ ህዝቢ ካብ ምትካል ክሳብ ምፅዳቕ ርኡይ 
ተራ ክፃወት ኣለዎ። በዚ ምኽንያት ድማ ንብረት ኣየር 
ትግራይ ናይ ምቕያር ዓብይ ለውጢ ዘምፅእ ‘ዩ። ተኺልካ 
ምኻድ ጥራሕ እንተይኮነስ ፀዲቑ ክሳብ ዝዓቢ ግቡእ 
ምንክብኻብ ክገብር ግድን’ዩ።

ዝዓረቑ ቦታታት ብተኽሊ ብምሽፋን ብርሰት 
ኣግራብ ምክልኻል እንተዘይኪኢልና ተፈጥሮ ሃፍቲ 
ሓደ ግዜ እንተተወዲኦም ፅባሕ ተመሊስና ክንረኽቦም 
ኣይንኽእልን። ስለዚ ብመፅናዕቲ ብዝተደገፈ መገዲ ነቲ 
ከባቢ ዝስማዕምዑ ፈልስታት ምትካል የድሊ። ንኸባቢ 
ዝምችው ዓሌታት ተኽሊ ብምምራፅ ብዙሕ ተኽልታት 
ምፅዳቕ ይከኣል ‘ዩ።

ፈልሲ ምትካል ነቲ ሕዚ ዘሎ ቁጠባዊ፣ ማሕበራውን 
ከባብያውን ፀገማት ትግራይ ናይ ምቕያር ዓቕሚ ኣለዎ፤ 
ብፍላይ ኣብቲ ዝተጎድአ ኸባቢ ተሓሳቢ ብምግባር 
ንምግቢ ዝኾኑ ፈልሲታት ሓዊሱ ብኣግራብ ምሽፋን 
እንተተኻኢሉ ብዙሕ ረብሓታት ክህብ ይኽእል። 
ስለዚ ምትካል ተኽሊ ምስ ሂወት ወዲ ሰብ ዝተኣሳሰረ 
ብምዃኑ ኩሉ ሕብረተሰብ ዓብዪ ቖላሕታ ክህቦ ይግባእ። 
ተኽሊልካ ምኻድ እኹል ኣይኮነን።   ካብ ምትካል 
ጀሚርካ ክሳብ ምፅዳቕ ምክትታል የድሊ። ነዚ ድማ ሓደ 
ተኽሊ ተተኺሉ ክሳብ ዝፀድቅ እኹል ምድላው ክግበር 
ይግባእ። 

ምትካል ተኽሊ ምስ 
ሂወት ወዲ ሰብ 
ዝተኣሳሰረ ብምዃኑ 
ኩሉ ሕብረተሰብ 
ዓብዪ ቖላሕታ ክህቦ 
ይግባእ

ዝባደሙ ከባቢታት ናብ ንቡር ንምምላስ  ሓምለዋይ ቦታ ንምፍጣር ኣብ እንትከለሉ እዋን
ኣብዚ ሕዚ እዋን ንዓለም እናተፈታተነ ዘሎ ሓደ ለውጢ ኩነታት ኣየር ‘ዩ።  ነዚ ንምምካት ድማ 

ምትካል ተኽሊ ወይ ኣግራብ ምግራብ የድሊ።  እዚ ንምሕላው ነባሪ ኣየር ዓቢዪ ኣበርክቶ ኣለዎ።  
ብለውጢ ነባሪ ኣየር ካብቶም እናተፈተኑ ዝርከቡ ሃገራት ኢትዮጵያ ሓንቲ ‘ያ።  መንግስቲ ነዚ ኣብ 
ግምት ብምእታው ንለውጢ ነባሪ ኣየር ምላሽ ንምሃብ ዝተፈላለዩ ፖሊሲታትን ስትራቴጂታትን 
እናነደፈን እናተግበረን ይርከብ።  

ፕሮግራም ሓምለዋይ ኣሰር ሓደ ካብቶም መንግስቲ ትኹረት ዝገበረሎም ፕሮጀክትታት ኮይኑ 
ኣብ ሃገርና ሕዚ ዝተጀመረ ዋላ ኣይኹን ድሕሪ ለውጢ ማለት ካብ 2011 ዓ.ም ንነዘ ከም ዓብዪ መደብ 
ተታሒዙ እናተሰርሐሉ ይርከብ።  ኣብ ዝሓለፉ ዓመታት ብዝተተኽሉ ልዕሊ 30 ቢልዮን ፈልሲታት 
ኣቢሉ እቶም ዝተጎድኡ ከባቢታት እናሓየዉ ይርከቡ።  

እዞም ኣብ ዝሓለፉ ሓሙሽተ ዓመታት ዝተተኽሉ ፈልሲታት ብውሕስነት መግቢ፣ ሓለዋ ከባቢ 
ኣየር፣ ሽፋን ኣግራብ ኣብ ምርግጋፅ፣ ዕድል ስራሕ ኣብ ምፍጣር፣ ኣወንታዊ ኣስታዋፅኦ እናገበሩ 
ይርከቡ።  

መንግስቲ ንፕሮግራም ሓምለዋይ ኣሰር 2016/17 7 ነጥቢ 6 ቢልዮን ፈልሲ ኣዳልዩ ይርከብ።  ነዚ 
ንምዕዋት ኣብ ሓደ መዓልቲ ኣብ ወርሒ ነሓሰ 150 ሚልዮን ፈልሲ ንምትካል ትልሚ ተታሒዙ ኣሎ።  
ህዝቢ ብትግሃት ወፂኡ ኣብዚ መደብ እዚ ሓላፍነቱ ክዋፃእ ድማ ትፅቢት ይግበር።

ብፍላይ እቶም ንነዊሕ ግዜ ተጎዲኦም ዝፀንሑ ከባቢታት መሊስካ ንምሕዋይ ኣዝዩ ወሳኒ ስለ 
ዝኾነ ብትኹረት ከንሰርሐሉ ይግባእ።  ንኣብነት ክልል ትግራይ እንተሪእና ብዙሕ ካባቢ ብኣግራብ 
ዝተሸፈነ ኣይኮነን።  ብዙሕ ከባቢ ብዝተፈላላዩ ምኽንያታት ኣዝዩ ዝተጎድአ ‘ዩ።  እዚኦም ትኹረት 
ተተገይርሎም ናብ ዝነበርዎ ንምምላስ ዝኣቢ ኣይኮነን፤ ቅድሚ ሕዚ ኣብ ዞባ ምብራቕ ከባቢ ኣብርሃ 
ወኣፅብሃ  ብዝተገብረ ምሕዋይ ተፈጥሮ ሃፍቲ ንዓለም ሞዴል ምዃኑ ዝፍለጥ ‘ዩ።  

እቲ ከባቢ ብምሕዋዩ ብዙሓት ወገናት ኣብ መስኖን ካልኦት ንጥፈታትን ብምውፋር ንበዓልቶም 
ክኢሎም ንኻልኦት ‘ውን እናኾኑ ይርከቡ።  ብፍላይ ልዑል ዋጋ ዘለዎም ፍረታት ብምትካል ንዕዳጋ 
‘ውን ብምቕራብ ንሕበረተሰብ እናጠቐሙ ‘ዮም።  እዚ ዝኾነሉ ምኽንያት እቲ ከባቢ ብምሕያዉ ‘ዩ።  

ስለዚ ዝባደሙ ከባቢታት ንምምላስ ቖላሕታ ሂብካ ምስራሕ የድሊ፤ ተፈጥሮ ሃፍቲ ክዕቐብ 
እንተኾይኑ ማለት ዝናብ ንምርካብ፣ ዝስማዕማዕ ኣየር፣ ንዝራእቲ ዝስማዕማዕ ሓመድ፣ እንስሳት 
ክህልዉ እንተኾይኖም ምትካል ተኽሊ ምሕሳብን ምትካልን ግድን ይኸውን።   

ካሊእ ዝባደሙ ከባቢታት ናብ ንቡር ንምምላስ ወይ ሓምለዋይ ቦታ ንምፍጣር ኣብ እንትከለሉ 
እዋን እቲ ዝትከል ተኽሊ ምስቲ ከባቢ ዝስማዕማዕ ምዃኑ ምፍላጥ ኣገዳሲ ‘ዩ።

ምትካል ፈልሲ ዓብዪ ቖላሕታ ከንህቦ ኣለና፤ ምኽንያቱ  ዘላቒ ልምዓት ንምርግጋፅ ወሳኒ ‘ዩ፤ እዚ 
ካብቶም ሸቶታት ዘላቒ ልምዓት ሓደ ‘ዩ፤ ነዚ ‘ውን ‘ዩ መንግስቲ ዓብዪ ትኹረት ብምሃብ ዝሰርሐሉ 
ዘሎ።  ፈልሲ ምትካል ምድረበዳነት ንምምካት ጥራይ ዘይኮነስ ተኽልታት ንኹሉ ዓይነት ሃዋህው 
ህይወት ንምምዕባል ዝጠቕም ‘ውን ‘ዩ።  

እናተሓፀቡ ዝኸዱ ዘለዉ ከም ሓመድን ካልኦት መኣድናትን ሓደ ግዜ እንተተወዲኦም ንምመላሶም 
ኣዝዩ ከቢድ ‘ዩ።  ዘይክምለሱ ‘ውን ይኽእሉ ‘ዮም።  ስለዚ ነዚ ብምፍላጥ መደብ ሓምለዋይ ኣሰር 
ብዙሕ ረብሓ ስለዘለዎን ተጠቐምቲ ንምዃንን ኩልና ከንረባረብ ትፅቢት ይግበር።  ብፍላይ  ንመፃኢ 
ወለዶ ዝሓስብ ሰብ ሎሚ ኣበርክቶ ክገብር ኣለዎ። 

ብሓፂሩ ፈልሲ ምትካል ከባቢ ኣየር ካብ ምሕላው ሓሊፉ ምርግጋፅ ውሕስነት መግቢ፣ ምፍጣር 
ዕድል ስራሕ ኢሉ ‘ውን ጥዕና ንምሕላው፣ ማሕበራውን ቁጠባውን ረብሓታት ንምዕባይ ወዘተ 
ዝኣመሰሉ ዘለዎ ግደ ልዑል ምዃኑ ብምግንዛብ ኩሉ ከባቢኡ ንምልዋጥ ኣብ መርሃ ግብሪ ሓምለዋይ 
ኣሰር ተሳታፊ ክኸውን ትፅቢት ይግበር። 



 ኣብረሃ ሓጎስ

ናይዚ ሰሙን እዋናዊ ዛዕባና ትኹረት ዝገበርናዮ ክረምቲ 
እናኣተወ ምስ ምዃኑ ምስ ክረምቲ ተታሒዙ ድማ ስራሕቲ 
ሕርሻ ዝኽወነሉ እዋን ካብ ምዃኑ ብተወሳኺ ዝተፈላለዩ 
ፈልስታት ዝትከሉሉ እዋን ‘ውን ‘ዩ ብፍላይ ኣብ ቀረባ 
ዓመታት መርሃ ግብሪ ሓምለዋይ ዓሸራ ብዝብል በቢዓመቱ 
ብጎስጓስ ዝትከለሉ ምስ ምዃኑ ከምቲ በቢዓመቱ ዝግበር 
ተኸላ ኣብዚ ዓመት ዘሎ ምድላው ‘ውን እንታይ ከምዝመስል 
ንምርኣይ ምኽትል ቀዳማይ ሚኒስተር ተመስገን ጥሩነህ፣ 
ምኽትል ፕረዚዳንት ብልፅግና ፓርቲ ኣደም ፋራሕ፣ ናይ 
ኩሎም ክልላት ርእሳነ ምምሕዳራት፣ ምኒስትራት፣ ዓበይቲ 
ዓዲ፣ ኣምበሳደራት፣ መኾንናት መከላኸሊ ሃገርን ተርከብቲ 
ሕድሪ መናእሰይን ካልኦት ልዕለዎት ሓለፍቲ መንግስቲ ኣብ 
ዝተረኽብሉ ምጅማር መርሃ ግብሪ ሓምላዋይ ዓሻራ ቀዳማይ 
ሚኒስተ ኣብይ ኣሕመድ (ዶ/ር) ከምኡ ‘ውን  ሚኒስቴር 
ግብርና  ግርማ አመንቴን (ዶ/ር) ዘመሓላለፍዎ መልእኽቲ 
ከምዝስዕብ ኣቅሪበናዮ ኣልና፡- 

መደረ ቀዳማይ ሚኒስተ ኣብይ ኣሕመድ (ዶ/ር)፡-
ኣብዚ ዓመት መርሃ ግብሪ ሓምላዋይ ዓሻራ ዝሓዝናዮ 

ቴማ “ዝትተክል ሃገር ዘፅንዕ ትውልዲ” ዝብል ‘ዩ። ከም ሃገር 
ንተክል ከም ትውልዲ ድማ ነፅንዕ ኢና። ነዚ ቴማ ዝተመረፀሉ 
ዋና ኣላማ፤ ሓላፊነቱ ብግቡእ ዘይዋፃእ ትውልዲ ይኹን ሃገር 
ንደቁ ዕዳ ‘ዩ ዘመሓላልፍ። ኣባና ዕዳ ወዲቁ ‘ዩ። እዚ ዕዳ ድማ 
ናብ ደቅና ክነሰጋግሮ የብልናን። ዓለም እንትፍጠር  ምትኻል 
ኣግራብ ተግባር ደቂ ሰባት ኣይነብረን። ፍጣሪ ኣግራብ ሂቡና 
‘ዩ። ናሃትና ተግባር ዝነበረ ምሕብሓብ ኣግራብ ‘ዩ። ይኹን 
እምበር ሓላፍነትና ብግቡእ ክንዋፃእ ብዘይምኽኣልናን 
ብምኽንያት ጥፍኣትናን ግና ምሕብሓብ ኣግራብ ጥራሕ ዝነበረ 
ስራሕና ናብ ምትኻል ኣግራብ ‘ውን ኣሰጋጊርናዮ ኢና።ኣብዚ 
እዋን ኣግራብ ዘይንተክል ዘይንህብሕብን እንተኾይንና ድሕሪ 
ውሕድ ዓመታት ሓመድ እናተጕሕጎሐን ብውሕጅ እናተወሰደ 
ምስኸደ ድሕሪ እዋን ንትከል እንተበልና ‘ውን መትኸሊ 
ዝኸውን ሓመድ ኣይርከብን ‘ዩ።

ዝተቆረፀ ገረብ ኣብ ስለስተ፣ኣብ ሓሙሽተ ወይ ኣብ 
ዓሰርተ ዓመት ክትካእ ይኽእል ይኸውን ‘ዩ። ብውሕጅ 
ዝተወሰደ ሓመድ ግና ብሓደ ሽሕ ዓመት ኣይትካእን። ሓመድ 
መሊሱ ፍልፍል ልምዓት ንምግባር ብጣዕሚ ብዙሕ ሽሕ 
ዓመታት የድልዮ ‘ዩ። ኣግራብ ምንክብካብ ብዘይምኽኣልና 
ንክንተክል ከምዝተገደድና ኹሉ፤ ሎሚ ምትካል እንተኣብዩና 
ድማ ፅባሕ ከም መጠን ሰብ ንምንባር ናብ እንፅገመሉ ብርኪ 
ስለ ዝንሰጋገር ሓላፍነት እንዋፃዕ ማሕበረሰባት ህዝብታት 
ንክንኸውን ዝትተክል ሃገር ዝተተኸለ ድማ ዝተፅንዕ ትውልዲ 
ንክኸውን ተሓሲቡ ዝወፅአ ቴማ ‘ዩ። ሰብ ናይ ልማዱ ባርያ 
‘ዩ። ልምዲ ብቀሊሉ እንገድፎ ነገር ኣይኮነን። ሰባት ደጋጊሞም 
ትማሊ ዝነብረና ስሕተት ዝደጋግምዎ በቲ ልምዲ ዝተልዓለ 
‘ዩ። ልምዲ ውፅኢቱ እንተገመትናዮ ‘ውን ደጊምካ ካብ 
ምጥፋእ ተዓቂብካ ዓርስካ ንምግዛእ ፈታኒ ‘ዩ። ናይ ልምዱ 
ባርያ ዝኾነ ውልቀ ሰብ፤ ብሕብረት እንገብሮ ልማድ ድማ 
ባህሊ ይኸውን።

ውልቀ ሰባት ብተደጋጋሚ ኣግራብ ብምቁራፆም 
ኣግራብ ምቁራፅ ባህሊ ኾይኑ፤ ካብ 40 ሚእታዊ ሽፋን ደኒ 
ናብ 3 ሚእታዊ ንክወርድ ኾይኑ ‘ዩ።  እዚ ሓደገኛ ልምዲ 
እዚ ዝኣሰረና ሕማም ምስትኽኻል እንተዘይኽኢልና ደቅና 
ንመትከሊ ዝኸውን መሬት ‘ውን ክስእኑ ‘ዮም። እንተነኣሰ 
ሐዚ ኣንሕና  መትኸሊ ዝኸውን መሬት፣ ዝተበላሸው ሓመድ 
ንምሕካም ዝኸውን ዕድል ረኺብና ኢና። ንደቅና ግና ተወሳኺ 
ዕዳ ከይኸውን ካብዚ ልማዲ ንምግልጋል፤ ምትካል ባህሊ 
ዝገብር ትውልዲ ካብ ሎሚ ትውልዲ ትፅቢት ዝግበር 
ይኸውን። ካብ እስራት ባዕዳዊ ልምዲ ንምግልጋል ዘድሊ 
(ፓራዳይም ሽፍት) ሙሉእን ኹሉ ዓይነት ለውጢን ዘድሊ 
ኣመለኻኽታ ለውጢ ምትግባር ‘ዩ።

ለውጢ ነባሪ ኣየር ብመድረኻት ስብሰባ ኣይቅየርን። 
ብለበስቲ ሱፍ ኣይቅየርን። ለውጢ ነባሪ ኣየር እጅግኦም 
ሰብሲቦም ብዝተኽሉ ጀጋኑ ጥራሕ ‘ዩ ዝቅየር። እዚ ተግባር 
ብምፍፃም ንዓለም ምምሃር ካባና ዝፅበይ ተግባር ‘ዩ። ኣፍሪካ 
ተጊሃ ምትካል እንተዘይክኢላ ቀፃሊ ተስፋ ምዃና ተሪፉ ናይ 
ዓለም ሸኽሚ ኾይና ክትቅፅል ‘ያ። እዚ ከይኸውን ድማ 
ኢትዮጵያውያን ናይ መርኣያ ግደና ክንዋፃእ ይግብአና።  
ኣግራብ ምትኻል ምግቢ ‘ዩ ፅባቀ ‘ውን ‘ዩ። እንተኽሎ ምግብና 

እዋናዊ ዛዕባ
“ምትኻል ግቡእ ኩሉ ኣብ ኢትዮጵያ ውሽጢ 

ዝንቀሳቀስ ሰብ ‘ዩ”
- ቀዳማይ ሚኒስትር ኣብይ ኣሕመድ (ዶ/ር)

ዩ፣ ንዓይንና ደስ ዝብል ቦታ ንምርኣይ ‘ውን ‘ዩ። ኣብ ዝሓለፉ 
ሓሙሽተ ዓመታት ኣብ ኢትዮጵያ ኣብ ዝነበረ ሓምላዋይ 
ዓሻራ ብዙሕ ውፅኢታት ረኺብና ኢና። ሓምላዋይ ዓሻራ ካብ 
እንጅምር ጀሚርና 6 ሚልየን ፍልሲ ቡና ተተኺሉ ‘ዩ። ሎሚ 
ካብ ዝረኸብናዮ ንላዕሊ ቀፃሊ ዓመት ዝበለፀ ምህርቲ ክንረክብ 
ኢና። ቡና ምስተተኽለ ፍረ ንክህብ እንተነኣሰ ሰለስተ ዓመት 
ስለዝወስድ። ብኣትኽልትን ፍራምረን ንውሽጢ ዓድን ንወፃኢ 
ዓዲ ኤክስፖርት ምግባር ውፅኢት እናረኽብና መፂእና ኢና። 
እዚ ልምምድ ምስፋሕ ብጣዕሚ ኣድላይ ምዃኑ ከም ናይ 
ቅድሚ ሐዚ ሓሳብ ዘይኮነስ ባዕሉ ተግባር ዝዛረቦ ስለዝኾነ 
ኣብዚ ዓመት ዘቅመጥናዮ ሽቶ መሰረት መላእ ኢትዮጵያውያን 
ብልዑል ዲስፕሊንን ርብርብን ናይ ምትካል ስራሕና ክንሰርሕ 
ኢና።

 ናይዚ ዓመት ሽቶና ክልተ ‘ዩ። ተነኣሰ እንተነኣሰ 40 
ቢልዮን ፈልሲ ምብፃሕ ‘ዩ። 40 ቢልዮን ንምብፃሕ 7.5 ቢልዮን 
ፈልሲ ክንተክል ኣለና ማለት ‘ዩ። ካብኡ ንላዕሊ ንምስኻዕ 
‘ውን ዘኽእል ዕድል ኣሎ ‘ዩ። ፈልሲ ምትካል ካብ ዝኾነ  ናይ 
ፖለቲካ ሓሳብ ዝፀረየ ‘ዩ። ኣብ መረፃ እዋን ቁፅሪ ምድማፅና 
ዝተፈላለይ ‘ዩ። ኣብ እዋን ምትካል ግና ካብ ሚእቲን ዒስራን 
ሚልዮን ህዝቢ ተግባር ትፅቢት ዝግበሮ ‘ዩ። ንምንታይ 
እንተልኩም ሎሚ እንተኽሎ ፈልሲ ንፅባሕ ‘ዩ። ዝኾነ ይኹን 
ዓዱ ዝፈትው ደቁ ዝፈትው ሎሚ ፈልሲ ክተክል ኣለዎ። ሎሚ 
ኣብዚ ማእለንዋዩ ከፍስስ ኣለዎ። ኣመራርሓን ኣባላትን ፖለቲካ 
ፓርትታት ድማ ካባና ብላዕሊ ክረባረቡ ትፅቢት ዝግበረሎም 
‘ዩ። ምኽንያቱ ነሃቶም ተስፋ ፅባሕ ኣሸኒፍና ሃገር ክንመርሕ 
ኢና ስለዝኾነ፤ ሃገር ንምምራሕ ከምነሃትና 23 ሚእታዊ ሽፋን 
ደኒ ዘለዋ ዘይኮነስ 40 ፣50 ሽፋን ዘለዋ ሃገር ንምርካብ ሎሚ 
ኢንቨስት ምግባር ትፅቢት ዝግበሮም ‘ዩ።

ኣቦታት መራሕቲ ሃይማኖት፣ ዓበይቲ ዓድ፣ መናእሰይን 
ዕሸላትን ክንተክል ኣለና። እዚ ባህሊ ብጣዕሚ ኣድላይ 
‘ዩ። እዚ ምግባር እንትንኽእል ኢትዮጵያ ናይ ባዕላ ሕልሚ 
ምፍታሕ ዝትኽእልን ንኻልኦት ‘ውን ዝትተርፍ ክትኾን ‘ያ። 
ኩላትና ክንግንዘቦ ዘለና ኣብ ሕልሚ እንገብሮ ጉያ ምንም እኳ 
ካብ በዝሒ ስቃዩ ናይ ሙቀት ስምዒት እንተተሰመዐና ካብ 
ዓራትና ዝኾነ ርሕቀት ፈንተት ኣይንብልን። ድሕሪ ብዙሕ 
ድኻም ‘ውን እንተኾነ ዓርስና እንረኽቦ ኣብኣ ኣብ ዓራትን 
ኢና። ስለዚ ብሕልሚ እንጉዓዝ ዘይኮናስ ብተግባር እንተክል 
ክንኸውን ኣለና። እዚ ክንገብር ከለና ኢትዮጵያና ክትቅየር ‘ያ። 

ሰባት ናብ ዱር እንትኸዱ እሱ ድሕረት ‘ዩ። ዱር ናብ 
ሰባት ምምፃእ ግና ዘመናዊነት ‘ዩ። ኢትዮጵያውያን ናብ 
ዱር እንኸይድ ዘይኮናስ ዱር ናብ ሰባት እነምፅእ ዘመናዊ 
ህዝብታት ክንኸውን ይፅበየና። ኣንሕና ናብ ዱር እንትንኸይድ 
ኣብቲ ክነብሩ ዝግብኦም ተፈጥሮ ሃፍቲ ዱር ነሃቶም ዝኾኑ 
ኣራዊት ዱራት ተዳናጊፆም ይሃድሙ ይጠፍኡ ‘ዮም። እቲ ዱር 

ናባና እንተምፂእናዮ ግና ንሶም ‘ውን ብሰላም ክነብሩ ይኽእሉ 
‘ዮም። ኣንሕና ‘ውን ብሰላም ክንነብር ንኽእል ኢና። ስልጣነን 
ዘመናዊንትን ንምርግጋፅ ዱር ናብ ሰባት ከነምፅእ ይፅበየና።

ዝኾነ ይኹን ሃገር ኣብ ግብርና፣ ቴክኖሎጂ፣ ኣብ ኢነርጂን 
እንቨስት እንተገይሩ ብዘይዝኾነ ጥርጥር ፃብሕ ክርባሕ ‘ዩ። 
ፅባሕ ንምርባሕ ቁፅሩ እናበዝሐ ዝመፅእ ዘሎ ሕዝቢ ምቅላብ፣ 
ምስፍሕፋሕ ኢንዱስትሪ ዝሽከም ኢነርጂ ምምንጫው፣ ፅባሕ 
ተረባሒ ንሙዃን ሓቢርካ ንሙጉዓዝ ቴክኖሎጂ ምፍጣርን 
ምልምማድን ኣድላይ ‘ዩ። ኣብዚኦም ኢንቨስት ዝግበረት ሃገር 
ብዘይጥርጥር መንገዲ ምዕባለ ተተሓሒዛቶ ‘ያ ማለት ‘ዩ። 
ኢትዮጵያ ክትብልፅግ ‘ያ ክንብልከለና ኣብ ግብርና፣ ኢነርጂ፣ 
ቴክኖሎጂ እንገብሮ ኢንቨስትመንት፤ ከባቢና መሊስና 
ንምሕዋይ ንደቅና ሓምላዋይ ከባቢ ንምሕላፍ ዝግበር ፃዕሪ 
ኣመላኻቲ ስለዝኾነ ‘ዩ።

ኢትዮጵያ ከም ወርሒ ‘ያ። ወርሒ ሙሉእ ዓመት ብርሃን 
ኣይትህብን። ሙሉእ ዓመት ወርሒ ኣይንሪኣን ኢና። ሓደ ሓደ 
ግዘ ደበና ሓደ ሓደ እዋን ድማ ከውሊ ይሽፍና ‘ዩ። ይኹን 
እምበር ኸውሊ ይሽፍና እምበር ኣየጥፍኣን ‘ዩ። ደመና ይሽፍና 
እምበር ኣየጥፍኣን። መሬት ክሳብ ዝትእከብ ኢትዮጵያ ከም 
ወርሒ ክትነብር ‘ያ። ኢትዮጵያ ከም ወርሒ ምንባራ ንዘይተር 
ንደቅና ጥምየት፣ ልመና፣ ድኽነትን ዝተጎሳቆለ ማንነት ካብ 
ነረክብ ዕዳታትና ኸፊልና ዝሐሸት ሃገር ንደቅና ንምርካብ 
ክንተግህ ይግብአና። ምስ ሓምላዋይ ዓሸራ ጎና ጎኒ ኣብ 
ልምዓት ከተማ እንገብሮ ፃዕሪ፤ ሓሙኽሽታይ ዝኾነ ከባቢ 
ናብ ሓምላዋይ እንቀይር ዝበልናሉ ዋና ምኽንያት፤ በቢዓመቱ 
ከተማነት እናዓብየ እዩ ዘሎስልጣነ፣ ዕብየትን ምዕባለን 
ብቀጥታ ምስ ከተማ እዩ ዝትሓሓዝ። ሰባት ናብ ከተማ 
ብምፍላስ ምንባር እንትጅምር፤ ጎዳናታትን ኣግራባትን ከተማ 
እንተዘይተስፋሕፊሖም ከም ነሃትና ልምዲ ዛፍ ምቁራፅ ጥራሕ 
ዘይኮነስ ላስቲክ እናለጠፉ ጭቃ እናቀብኡ ምንባር ልማድ 
እንትኸውን፤ ናይ ኤለክትሪክ መስመሩ፣ማይ ዓይኒ ምድርታቱ 
ስርዓት የብሉን በዚ ምኽንያት ደሊና ኾነ ከይደለና እንነብር 
ዘለና እናመሰለና ናይ ሕማም ተሸክምቲ ኢና ንኸውን። ሕማም 
ድማ መድሓኒት ንዘይፍርዩ ከማና ዝበሉ ሃገራት ስብራት ‘ዩ። 
ነዚ እዩ ኣዲስ ኣበባ ሓምላዋይ ምግባር ኣለና፣ ዛፍ ክንተክል 
ኣለና፣ መንገዲ  ክነስፍሕ ኣለና ዝበልና።

እዚ ጥራሕ ኣይኮነን ቀለማት ትርጉም ኣለዎም ‘ዩ። ምግቢ 
ንክንበልዕ ሽዋሃትና ዝኸፍቱ ቀለማት ኣለው። ንክንሓስብ 
ዝሕግዙ ቀለማት ኣለው። እቲ ከተማ ከምዝደለዮ ሕውስውስ 
ዝበለ ዝኸውን እንተኾይኑ፤ ብዙሕ ሕውስውስ ዝበለ 
ስምዒት ክፈጥር ስለዝገብር ብዝፍለጥ ምልክት ቀለማታትና፣ 
መስታወታትናን ከባቢናን እንተተሰሪሖም ዝተረጋግአ ሃገር 
ንምጣር ይሕግዝ ‘ዩ። ኣብ ኢትዮጵያ ውሽጢ ዝጀመርናዮ ናይ 
ሓምላዋይ ዓሻራ ስራሕ ኣብ ኣዲስ ኣበባ ኣብ ብዙሕ ከባቢታት 

ይርኣይ ኣሎ ‘ዩ። ገማግም ረባታትና ‘ውን ሓምላዋይ እናገበርና 
ኢና ኣግራብ ኢናተኸልና ኢና። ብዛላታት ስራሕቲ ዝፍለጡ 
ካብ ኮንሶን ሃረርን ዝመፅኡ ሓረስቶት ኣብ ከባቢ ኣዲስ ኣበባ 
ሰፊሕ ስራሕቲ ይሰርሑ ኣለው ‘ዮም። ድሕሪ ውሕድ ግዜ 
ኣዲስ ኣበባ ከም ብዙሓት ከተማታት ሓምላወይቲ በቢከባቢኡ 
ምናፈሻታት ዝርኣየላ ክትኸውን ‘ያ። እዚ ግና ብምሕላም 
ዘይኮነስ ምትግባር ስለዘድሊ ብሓባር ደው ንክንብል፣ 
ንክንተክል፣ ንክነወቅብ፣ ብምድኻምን ብምልፋዕን ዝርከብ 
ፍረ ሓቢርና ክንጥዕም ሓደራ ክብል ይደሊ።  

ኣብ መወዳእታ ዝጀምርናዮም ስራሕቲ ልምዓት ካብ 
ልምድና ወፃኢ ስለዝኾነ ገዛውቲ፣ ሓፁራት ነፍርስ ኢና። 
ሓደ ሓደ ከባቢ ኢምባሲታት ንነክእ ኢና። እዚ እንገብሮ 
ንውልቀ ረብሓ ኣይኮነን። እዚ እንገብሮ ንናይ ሓባር 
ረብሓ ‘ዩ። ብዝስራሕ ስራሕ ብዝሰፍሕ መንገዲ ብዝለምዕ 
ልምዓት ኩላትና ብሓባር ተጠቀምቲ ስለእንኸውን፤ ንሃገር 
ከምዝኽፈል መዋእትነት ምቁፃር ካብ ኩላትና ትፅቢት ዝግበር 
‘ዩ። ብጣዕሚ ዝተሓባበሩና ኤምባሲታት ኣለው ‘ዮም። እዞም 
ኤምባሲታት ብውሽጦም ኣዲስ ኣበባ መንበሪና ኢትዮጵያ 
ሃገርና ምስ ህዝባ ብምትሕብባር ልምዓታ ክነፍቀላጥፍ ኣለና 
ኢሎም ንዝኣምኑ፤ ነዚኦም ካብ ልቢ ምስጋና ነቅርብ ኢና። 
ምትካል ግቡእ ኩሉ ኣብ ኢትዮጵያ ውሽጢ ዝንቀሳቀስ ሰብ 
‘ዩ። ምኽንያቱ ዘይፀበቀት ኢትይጵያ ምንባር ንኹለና ኣድላይን 
ዝረብሕን ኣይኮነን። እዚ ደማ ንደቅና ክመሓላለፍ የብሉን። 
ኢትዮጵያውያን ንበርትዕ፣ንትከል፣ ንስራሕ፣ ንተኣከብ፣ ዱር 
ናብ ሰብ ነምፅእ ናብ ዱር ኣይንኺድ፣ ንተሓባበር፣ ናይ ሰብ 
ክፍኣት ኣይንስማዕ፣ ዝበልፀገት ኢትዮጵያ ንደቅና ንምርካብ 
ኣብ ኢድና ዘሎ ጉዳይ እዩ። ክነተግብሮ ‘ውን ኢና የቐንየለይ 
ብምባል ናይቲ ዕልት መልእኽቶም ኣሐሊፎም ዮም።

ዝርርብ ሚኒስቴር ግብርና  ግርማ አመንቴ (ዶ/ር)፡-
መርሃ ግብሪ ሓምላዋይ ዓሻራ ፈልሲ ካብ ምትካል 

ብላዕሊ ‘ዩ ዝበሉ ድማ ካልእ ኣብዚ መድረኽ ዝተዛረቡ 
ሚኒስቴር ግብርና  ግርማ አመንቴ (ዶ/ር) ‘ዮም።እቶም  
ሚኒስትር ወኾም ከምዝገልፅዎ፤ ሽፋን ኣግራብ ኣብ ዝወረደሉ 
እዋን ብዙሕ ሃፍቲ ብዝሓ ሂይወት ስኢና ኢና። ቃላያትና 
ደሪቆም ‘ዮም፤ ህዝብታትና ንድርቂ፣ ንውሕጅ፣ ንፀገም 
ውሕስና ምግቢ ተጋሊፁ ነይሩ ። ነዚ ፀገም ንምቅራብ ድማ 
ኣብ ዝሓለፉ  10 ዓመታት ብዙሕ ስራሕቲ ተሰሪሖም እዮም። 
ይኹን እምበር ብኣንፃር ግዝፈት እቲ ፀገም ‘ቶም ዝተሰርሑ 
ኣፅጋቢ ውፅኢት ከምፅኡ ኣይከኣሉን ነይሮም ኢሎም።

ነገር ግና ኣብ 2011 ዓ.ም ብሓሳብ ኣፍላቂነት ቀዳማይ 
ሚኒስትር ኣቢይ ኣሕመድ (ዶ/ር) ዝተጀመረ መርሃ ግብሪ 
ሓምላዋይ ልምዓት እቶም ፀገማት ንክቅረፉን ዝበልፀገት 
ኢትዮጵያ ናብ ትውልዲ ንምምሕላፍ እናተሰርሐ 
ይርከብ።መርሃ ግብሪ ሓምላዋይ ዓሻራ ፈልሲ ካብ 
ምትካል ብላዕሊ ‘ዩ ዝበሉ እቶም ሚኒስቴር፤ ምርግጋፅ 
ውሕስና ምግብን ስርዓተ ምግብ፣ ኣቅርቦት ቀለብ እንስሳት 
ንምምሕያሽ፣ ኣቅርቦት ውፅኢት ግኣራብ ንምውሳኽ፣ ብዝሓ 
ሂወታትና በዘላቂነት ንምሕላው፣ ድሕንነት ኣካላት ማይን 
ግድባትን ንምሕላው፣ ከምኡ ውን ኣቅርቦት ሓይሊ ኤሌክትሪክ 
ንምዕባይ ዓላማ ገይሩ ዝተረፀ እዩ ክብሉ ገሊፆም ‘ዮም።

መርሃ ግብሪ ሓምላዋይ ዓሻራ ኣብ ዓለም ኣግራብ 
መልሲካ ንምልማዕ ዓብይ መርሃ ግብሪ እዩ ዝበሉ ዶ/ር 
ግርማ፤ እዚ ማለት ክሳብ 2018 ዓ.ም ኣብ ክልተ ምዕራፋት ፶ 
ቢሊዮን ፈልስታት ንምትካል ተተሊሙ ዝተጠነሰሰ ፕሮግራም 
‘ዩ ምባል፤ ኣብዚ ፕሮግራም ኣብ ዝሓለፉ 5ዓመታት፦ 
32.5 ቢሊዮን ፈልስታት ተተኺሎም፣ ልዕሊ20 ሚሊየን 
ኢትዮጵያውያን ድማ ኣብዚ ተኸላ ፈልሲ ተሳቲፎም፣ 132 
ሽሕ ፈልሲ ጣብያታት ተመስሪተን ፅርየት ዘለዎም ፈልስታት 
እናፈለሱ ይርከቡ፣ ከምኡ ውን  ናብ 1 ሚሊዮን ስራሕቲ 
ሓምላዋይ ተፈጢሮም ኢሎም።

ኣብ መርሃ ግብሪ ሓምላዋይ ዓሸራ  2016 ዓ.ም 7.5 
ቢሊዮን ፈልስታት ንምትካል ትልሚ ተታሒዙ ‘ዩ። ነዚ 
ንምትካል ምድልዋት ካብ ዝተግበሩ ፈልስታት 56 ሚእታዊ 
ዝኾኑ ኣብ ጥሙር ግብርና፣ ፈልስታት ፍራምረን ቀለብ 
እንስሳትን፤ ናብ 44 ሚእታዊ ዝኾኑ ድማ ፈልስታት ዱር 
ኣግራብ ፅባቀን ‘ዮም፤ ነዚ ድማ 1.7ሚሊዮን ሄክታር መሬት 
ተፈልዩ ‘ዩ። ኣብዚ ዓመት ዝኽወን ናይ ሓንቲ ፀሓይ ተኸላ 
ድማ ኣብ ጊነስ ቡክ ኦፍ ወርልድ ሬኮርድስ ንምምዝጋብ  
ዘቅረብናዮ ሕቶ ተቀባልነት ረኺቡ ኣብዚ ሰዓት ሰፊሕ 
ምድላዋት እናገበርና ንርከብ ክብሉ ተዛሪቦም ‘ዮም።

ዕዱም ጋሻ 
ክልል ትግራይ ኣብዚ ዓመት ሃገራዊ ፈተና 12 ክፍሊ ብኦንላይንን 

ብወረቐትን ንኽፍትን ኣብ ምድላይ ከምዝርከብ ተገሊፁ

ወጋሕታ፡- ኣብቲ ክልል ሎሚዘበን ኣብ ምድላው 
ሃገራዊ ፈተና 12 ክፍሊ ዘሎ ኩነታት እንታይ 
ይመስል?

ኣይተ ተክለሃይማኖት፡- ናይ 12 ክፍሊ ተመሃሮ 
ኣብዚ ዓመት እዚ ማለት 2016 ዓ.ም ተታሒዙ ዘሎ 
ፕሮግራም 29ሰነ ጀሚሩ ክሳብ ከባቢ 14 ሓምለ ብሃገር 
ደረጃ ፈተና ክወሃብ ፕሮግራም ወፂኡ ኣሎ፤ ከም ክልል 
ትግራይ ብኽልተ ዙር ኣብዚ ግዜ እዚ ተታሒዙ ዘሎ 
ፕሮግራም ማለት በቲ ፕሮግራም መሰረት ዝግበር ዘሎ 
ስራሕ እቶም ተማሃሮ ብኹለመዳይ ስነ ኣእምረኦም 
ብዓቕሚ ኣካዳሚኦም ድልዋት ክኾኑ ‘ዩ። ኣብዚ 
መምህራን፣ ማሕበራሰብ ቤት ትምህርቲ ዝከኣሎ ኩሉ 
ዘድሊ ሓገዝ እናገበረሎም ይርከብ። ካብኡ ድማ እቶም 
ተማህሮ በቲ ተታሒዙ ዘሎ ፕሮግራም ፈተና ብኦንላይንን 
ብወረቐትን ሃይብሪድ ብዝኾነ መንግዲ ክካየድ ‘ዩ። 
ኣብዚ ዝካየድ ድማ እቲ ተማሃራይ ብፍላይ ኣብተን ደሓና 
ዝኾና ከተማታት ምስቶም ዩኒቨርስቲታት ብምትእስሳር 
ልምምዳት ክገብር በቲ ዝወረደ ኣንፈት መሰረት ናይ ኣይቲ 
ሰብ ሞያ ርእሰ መምህራን፣ ናይ ዩኒቨርስቲ፣ ክኢላታትን 
ኣማራርሓ ኩሉን እናተሓገዙ ዳርጋ መብዛሕተኦም 
ናብዚ ፕሮግራም እዚ ተኣትይሉ ፅቡቕ ምድላው ይካየድ 
ኣሎ ኢልና ኢና ንኣምን ንሰርሕ ‘ውን ዘለና። ተማሃሮ 
ብመዳርግቲ ኣካላት ናይ እታዎታት ትምህርቲ ሓገዝ 
እንተረኺቦምን ሙሉእ ምድላው እንተገይሮምን ኣብ 
ፈተና ኣዕጋቢ ውፅኢት ከምፅኡ ይኽእሉ ‘ዮም። 

ወጋሕታ፡- ኣብዚ ፕሮግራም እዚ ክንደይ 
ዝኣኽሉ ተመሃሮ ብኦንላይን፣ ከምኡ ‘ውን ክንደይ 
ዝኣኽሉ ብወረቐት ንምፍታን ይስራሕ ኣሎ?  

ኣይተ ተክለሃይማኖት፡- ክሳብ ሕዚ ተታሒዙ 
ዘሎ እቶም ኣብዚ ዓመት እዚ ብጠቕላላ ልዕሊ 200 
ካልኣይ ብርኪ ኣብያተ ትምህርቲ ኣብዚ ዓመት እዚ 
ዘፍትና ኣለዋና፤ ኣብዚኣተን ድማ ልዕሊ 53 ሽሕ በቲ 
ዝነበረ ናይ ቐደም መሰናድኦ ዝበሃል ናይ ፕሪፓራቶሪ 
ዝነበሩ ተማሃሮን በቲ ሓዱሽ ካሪክሎም 12 ከፍሊ ዘሎዉ 
ዝፍተኑን ‘ዮም። ኣብዚ ዓመት እዚ ልዕሊ 53 ሽሕ ተማሃሮ 
ንኽፍተኑ ተመዝጊቦም ዝተፈላለዩ ምድላዋት እናገበሩ 
ይርከቡ። ካብዚኣቶም ብኦንላይንን ብወረቀትን ዝፍተኑ 
ክሳብ ሕዚ በቲ ዘለና ኣክሰስ ክሳብ 2ሽሕ ዝኾኑ ተማሃሮ 
ብኦንላይን ክፍተኑ ‘ዮም ኢልና ትፅቢት ንገብር። ግን 
ድማ ኣብከይዲ ክውስኽ ወይ ክቅንስ ይኽእል ‘ዩ። ምስቲ 
ዘለና እታዎታት ትምህርቲ መሰረት ብምግባር ወሰኽ ወይ 
ምቕናስ እንተልይዎ ብንፁር ክሳብ እቲ ግዜ ፈተና ዝበፅሕ 
ዝፍለጥ ‘ዩ ዝኸውን። ቑርፅ ብዝበለ መንገዲ ግና ክንዲእዚ 
ዝኣኽሉ ብኦንላይን ክፍተኑ ‘ዮም ክብል ኣይኽእልን። 
መኽንያቱ ገና ኣብ ምድላው ስለዘለና። 

ወጋሕታ፡- እዞም ብኦንላይን ዝፍተኑ ተማሃሮ 
ኣብ ዩኒቨርስቲ ድዮም ክፍተኑስ ወይስ ኣብ 
በቢከባቢኦም ኣብዝርከባ ሃይስኩላት ‘ዮም?

ኣይተ ተክለሃይማኖት፡- ብዛዕባ ብኦንላይን 
ዝፍተኑ ተማህሮ መፈተኒ ቦታ ኣብ ሃይስኩላት ቐረብ 
ኮምፒተርን ናይ ኢንተርኔት ኣክሰስ ስለዘይብለን ምስተን 

ዩኒቨርስቲታት ብምርድዳእ ኣብተን ዩኒቨርሲታት ነዚ 
ኣገልግሎት ዝውዕላ ኮምፑተራት ‘ውን ፍልይ ዝበላ 
ስለዝኾና ማለት ናይ በዓለን ዝኾነ ዊንደው ዘለዎን ስለ 
ዝኾነ ብኹሉ ኣክሰስ ብቑዓት ኮይነን ዝተረኸባ ኣብ 
ዩኒቨርስቲ ጥራሕ ‘የን። ስለዚ እቶም ዩኒቨርስቲታት 
ብሚኒስቴር ትምህርቲ ናብ  ቢሮ ትምህርቲ ኣቢሉ 
ብምትሕሓዝ ዝተዋሃባ እየን ዘለዋ። እምበር በተን ኣብያተ 
ትምህርቲ ኣቢሉ ዝተዳለዋ ኮምፐዩተራት የለዋን። 
ምኽንያቱ ዓቅሚ የብለንን። በዚመሰረት ድልዋት ዝኾነ 
ኮምፑተራት እየን እምበር ዓቅሚ ሃልይዎን በዚ ከፍትና 
ዝኽእላ ኣብያተ ትምህርቲ ክሳብ ሕዚ የለዋን። ስለዚ 
እቶም ብኦንላይን ዝፍተኑ ተማሃሮ ኣብ ዩኒቨርስቲ 
ኣትዮም ‘ዮም ክፍተኑ። 

ወጋሕታ፡- ንኦንላይን ፈተና ምስ ኣክሰስ 
ተተሓሒዙ ንምዳላው ብቐንዱ ዘጋጥም ዘሎ 
ፈተናታት ብተወሰነ መልክዑ ተዝገልፁልና፤

ኣይተ ተክለሃይማኖት፡- ኣብዚ  ዙርያ እዚ 
ዘሎ ቻለንግ እንታይ ‘ዩ እንተይልና እቶም ተማሃሮ እቲ 
ኦንላይን ሓዱሽ ቴክኖሎጂ ምስ ምዃኑ ተተሓሒዙ 
ሪኦሞ ስለዘይፈልጡ ክፅግሞም ይኽእል ‘ዩ። ስለ ዝኾነ 
ግንዛበ ከድልዮም ‘ዩ። ብርክት ዝበሉ ናይቲ ሞባይል 
ወይ ኮምፕዩተር ክእለት ዘለዎም ክህልዉ ይክኽእሉ 
‘ዮም። ቑፅሮም ዘይነዓቑ ተማሃሮ ‘ውን ድማ ብፍላይ 
እተን ኮምፑዩተራት በቲ ዝነበረ ኩናት ዓንየን ስለ ዝኾና 
በዚ ኣቢሉ ካብ ኮምፕዩተር ርሒቆም ስለ ዝነበሩ እኹል 
ግንዛባ ናይ ናይ ቴክኖሎጂ ዘይብሎም ኣለዉ። ምስ 
ቴክኖሎጂ ብዙሕ ዝተረሓሓቁ ብዙሓት ‘ዮም። እተን 
ኮምፕዩተራት በቲ ኩናት ብምዕናወን ናይ ኮምፑተር 
ትምህርቲ እናተዋሃበ ኣይኮነን ዘሎ። ስለዚ ናይ ዓጣቓቕማ 
ናይቲ ቴክኖሎጂ ናይ ዓቕሚ ውስንነት ስለ ዘሎ ነዚ ነገር 
እዚ ከመይ ገይርና ንኽእሎ ወይ ንፈትሖ? ከይፅግመና፣ 
እቶም ተማሃሮ ከይዳናገሩ፣ ስግኣት ኣለና ‘ዩ።  

ዋላ እቶም ተማሃሮ ጥራሕ ዘይኮኑስ እቶም 
ወለዲ፣ መምህራን፣ ናይቲ ቤት ትምህርቲ ኣማራርሓ 
‘ውን ከምዚ ዝበሉ ተማሃሮ ምስቲ ዓቕሚ ኣጣቓቕማ 
ቴክኖሎጂ ዝተተሓሓዘ ክስገሩ ስለዝኽእሉ ዋላ እቲ 
ሕቶታት ከይጠፍኦም ናይ ኣጣቓቕማ ኮምፕዩተር ፀገም 
ኣጋጢምዎም ገና ናብቲ ሕቶ ከይኸዱ ከይዳናገሩ ስግኣታት 
ኣሎ። ግን ድማ ነዚ ስግኣት እዚ ንምቕራፍ ኣፍተን ኣብያተ 
ትምህርቲ ናብ ኩለን ናብተን ቅድም ዝበልኩኻ ኣክሱም 
ዓዲ ግራት መቐለን ራያን ዘለዋ ዩኒቨርስቲ እቶም ተማሃሮ 
ከይዶም ልምምድ ክገብሩ እናተሰርሐ ‘ዩ። ማለት ብስነ 
ኣእምሮን ክእለትን ግንዛበ ክገብሩ ስለ ዘለዎም ምስቶም 
ዝምልከቶም ኣካላት ምስ ናይ ሰብ ሞያ ኣይስቲ ሓፂር ናይ 
ግንዛበ መትሐዝን ናይ ቴክኒክ ኣጣቓቕማን ናይ ኣይቲ 
ክኢላታታትን ኣብ ቢሮና ዘለዉ ክኢላታት ሓዊስና ኣብዚ 
ዙርያ እዚ ግንዛበ ንምፍጣር እናፈተና ኢና። በዚ ኣቢሎም 
እናተላማመዱ ንኽፀንሑ ይግበር ኣሎ። 

ወጋሕታ፡- ኣብዚ ዙርያ እዚ ክተርፍ ዘይግበኦ 
ሓሳብ እንተሃልዩ እስቲ ይግለፁልና፤

ኣይተ ተክለሃይማኖት፡- ኣብዚ ግዜ እዚ ንሕና 

ይኹን ካሊእ ዓለም ማለት ኢትዮጵያ ይኹን ካብ 
ኢትዮጵያ ወፃኢ ቴክኖሎጂ ምጥቓም ናይ ግድን ‘ዩ። ካብ 
ቴክኖሎጂ ወፃኢ ከትኸውን ግዚኡ ዝፈቕዶ ኣይኮነን። 
ብፍላይ ኣብዚ ሕዚ እዋን ካብ ቴክኖሎጂ ወፃኢ ክነብር እየ 
ትብል ተኾይንካ ተጎዳኢ ኢኻ። ስለዚ ዋላ እኹል ኣክሰስ 
ኣይሃልዎና በቲ ዘለና ምቕላስ ናይ ግድን ‘ዩ ዝኸውን።  
እቲ ዘመን ናብ ዲጅታል ቴክኖሎጂ ‘ዩ እናተቐየረ ዝኸይድ 
ዘሎ። ስለዚ ንሕና ስለ ዝፀላእና ከንገድፎ ወይ ስለ 
ዝፈተና ክነምፀኦ ንኽእል ኣይኮነን። ግዚኡ ዝጠልቦ ስለ 
ዝኾነ ምስዓለም ምጉዓዝ ናይ ግድን ‘ዩ። ነዚ ድማ ኩሉ 
ኣካል ብስነ ኣእምርኡ ቅቡል ብምግባር ምድላው የድሊ። 
ብመንፈስ ይኹን ብዓቕሚ ብኹሉ ድልው ንክኸውን 
ኣብ ቤት ትምህርቲ ዘሎ ኣማራርሓ፣ መምህር፣ ተማሃራይ 
ኢሉ ‘ውን ወላዲ ኮታስ ኩሉ ዝምልከቶ ኣካል ኣብ ጎኒ እቲ 
ተማሃራይ ኮይኑ ክሕግዝ ኣለዎ። ኣብዚ ጉዳይ እዚ ውልቐ 
ትካል ይኹኑ መንግስቲ ሓገዝ ክገብር ክላቦ ይፈቱ። 

ወጋሕታ፡- እቲ ክልል ኣብ ኩናት ምንባሩ ዝፍለጥ 

‘ዩ፤ በዚ ምኽንያት እቲ ሴክቴር ከምተጎድአ 
ዝፍለጥ ‘ዩ፤ እዚ ሙሉእ ብሙሉእ ከይሓየወ ማለት 
ሙሉእ እታዎታት ቴክኖሎጂ ትምህርቲ፣ እኹል ናይ 
ኢንቴርነት ኣክሰስ ኣብዘይብሉ ንምንታይ ኣብዚ 
ዓመት ብኦንላይን ንምፍታን መሪፅኩም?

ኣይተ ተክለሃይማኖት፡- እቲ ኩነታት እዚ ንሕና 
ቅድም ኢልና ኣብቲ ሰናይ ሓጋዩ ካብ ምዝገብኡ ጀሚሩ 
ክሳብ እቲ ናይ ፈተና ፕሮግራም ብኦንላይን ፈተና ከምዘሎ 
ክንገር እንተሎ ምስቲ ናይ ኩለመዳይ ዘሎ ዕንወት፣ ናይ 
ንብረት ዕንወት፣ ናይ ስነ ኣእምሮ ጉድኣት ብምህላዉ 
ብምሉእ ልቢ ናይ ድልውነት ሕፅረትን ካሊእን እንደሃለወ 
ነቲ ተማሃራይ ናብዚ እቶ እንተልካዮ ካሊእ ጭንቀት ስለ 
ዝኾነ ምስ ዝምልከቶም ሃገር ለኸ ናይ ፈተና መዳለውቲ 
ማለት ሚኒስቴር ትምህርቲን ካልኦት ኣካላትን እዚ ነገር 
እዚ ሕዚ ብዝግባእ ከኽይድ ስለዘይኽእል ነዚ ዓመት እዚ 
ሕለፉና እሞ ንቐፃሊ ዝሓሸ ምድላው ከንገብር ኢልናዮም 
ነይርና ኢና። 

ኮይኑ ግና ኣብ ሙሉእ ኢትዮጵያ ዘሎ ተማሃራይ 
ነዚ ፕሮግራም እዚ ንኽዳሎ ፕሮግራም ወፂእሉ ስለ 
ዝኾነ ትግራይ ድማ ብዝከኣሎ ክዳሎ ኣለዎ ተባሂሉ 
ኢና ኣቲናዮ። በርግፅ ዋላ ሙሉእ ምድላው ኣይሃሉ 
እዚ ጥቕሚ ‘ውን ኣለዎ ‘ዩ፤ ምኽንያቱ ሕዚ ምስ ሃገርና 
እንተዘይጀሚርናዮ ንደሓር ከንተርፍ ንኽእል ኢና። 
ከይንዛናጋዕ ዝሕግዝ ‘ዩ። ብላዕሊ ዝመፀ መደብ ስለ ዝኾነ 
‘ውን እሞ ድማ ሃገራዊ ስለ ዝኾነ ዋላ ምስ ፀገምና ንቐበሎ 
ኣለና  ኢልና ኢና ተቐቢልናዮ። 

ወጋሕታ፡- ዓሚ ናይ ዩኒቨርስቲታት ድጋፍ 
ተወሲኽዎ ፅቡቕ ውፅኢት ተረኺቡ ነይሩ ‘ዩ፤ 
ሎሚ ዘበን ግና ብተፈላላዩ ምኽንያታት ከምናይ 
ዓሚ ድጋፍ ኣይገበራን፤ ብምዃኑ ምስ ናይ ዓሚ 
ብኸመይ ይነፃፀር? 

ኣይተ ተክለሃይማኖት፡- እወ ኣብዝሓለፈ ተመሃሮ 
ብዩኒቨርስቲታት ሓገዝ ረኺቦም ነይሮም ‘ዮም፤ ኣብቲ 
ዩኒቨርስቲ እናሓደሩ ከካብ ወረድኡ ዝሓሹ መምሃራን 
ተመሪፆም መፂኦም ከምህርዎም ተገይሩ ‘ዩ። በቶም 
ዝሓሹ ዝበሃሉ መምሃራን ንልዕሊ 2ወርሒ ዝኸውን 
ሓገዛት ስለ ዝተገበረሎም ‘ውን ደሓና ዝበሃል ውፅኢት 
ከምፅኡ ክኢሎም ‘ዮም። ኣብዚ ዓመት እዚ ድማ ብፍላይ 
ኣብ ወርሒ ጥሪ ከትፍተኑ ኢኹም ተባሂሎም ጠጠው 
ኢሎም ዝፀንሑ ብርክት ዝበሉ ተማሃሮ ኔሮም፤ ስለዚ 
እዚኦም ‘ውን ቢሮ ትምህርቲ ምስተፈላለዩ ኣካላት 
ብምርድዳእን ሓገዝ ብምትእልላሽን ኣብ ከባቢኦም ማለት 
ሎሚ ዘበን እተን ዩኒቨርስቲታት ተማህሮ ተቐቢለን 
እናምሃራ ስለዝኾና ካልኦት ተማሃሮ ክውስኻ ዝኽእላሉ 
ዓቕሚ ስለዘየለ ኣብቲ ዘለውዎ ከባቢኦም ኮይኖም 
እቶም ኣብኡ ዘለዉ መምሃራን ዘድሊ ሓገዝ ክገብርሎም 
ኣብምርድዳእ ተበፂሑ ዝከኣሎም ነገር እናሓገዝዎም ‘ዮም 
ዝርከቡ። ስለዚ እዚ ሓገዝ እዚ ድማ እቶም ተማሃሮ ናይ 
በዓሎም ፃዕሪን ናይ ወለድን ካልኦትን እንተተወሲኽዎ 
ሕዚ ‘ውን ፅቡቕ ውፅኢት ከንረክብ ኢና ዝብል እምነት 
‘ዩ ዘለኒ። 

ወጋሕታ፡- ምስ እዚ ተተሓሒዙ ዘሕልፍዎ 
መልእኽቲ እንተሃልዩ ዕድል ክህቦም? 

ኣይተ ተክለሃይማኖት፡- ከሕልፎ ዝደሊ 
መልእኽቲ፣ እቶም ተማሃሮ ኣብ ለዓሊ ዝገለፅክዎ ከምዘለዎ 
ኮይኑ ምስ ዝግበረሎም ዘሎ ሓገዝ ብምሉእ ልቢ ክዳለዉ፤ 
እታዘለቶም ግዜ ብኣግባቡ ተጠቒሞም ዘድሊ ምድላው 
ገይሮም ክፀንሑን፤ ወለዲን ማሕበረሰብ ትምህርቲን 
‘ውን ነቶም ተማሃሮ ዘድሊ ዝተፈላላዩ ከም ወርክሽታት፣ 
ናይ ዝተፈላላዩ እዋናት ሕቶታት፣ ዘይተበፅሑ ክለሳታት 
ብኣሳይመንት ይኹን ብኻሊእ ክሳብ እታ ዘላ ግዜ ዘድሊ 
ሓገዝ ከንገብረሎም ይግባእ። ብዝተረፈ ግና ተመሃሮ 
ኣይዘኹም ብዝግባእ ቆላሕታ ብምሃብ ተዳለዉ ንሕና 
‘ውን ብዝኸኣልናዮ ኩሉ ኣብ ጎንኹም ኣለና ክብል 
ይፈቱ። እቲ ተክኖሎጂ እንተመሊኽክምዎ ብብዙሕ 
መዳይ ዝጠቕም ምዃኑ ከትርድኡ ይደሊ እናበልኩ እቶም 
ተማሃሮ ድማ ፅቡቕ ውፅኢት ከምፅኡ ሰናይ ትምኒተይ 
ክገልፀሎም ይደሊ። 

ወጋሕታ፡- ንዝነበረና ፃኒሕት የቕንየልና!
ኣይተ ተክለሃይማኖት፡- ኣነ ‘ውን ሓሳበይ ክገልፅ 

ስለ ዝዓደምኩምኒ የቕንየለይ። 

መኣርግ ገ/ሄር

ኣብናይ ሎሚ ሕታምና ጋሻና ዝኾኑ ኣይተ ተክለሃይማኖት ገብረእግዚኣብሄር ይበሃሉ። 

ኣይተ ተክለሃይማኖት ኤጀንሲ  ፅሬት ምርግጋፅ ትምህርቲ መተሓባበሪ ጉጅለ ብሄራዊ ፈተናታት 

ቢሮ ትምህርቲ ትግራይ ‘ዮም። ኣብ ክልል ትግራይ ኣብዝሓለፉ ዓመታት ማለት ካብ 2013 ዓ.ም 

ጀሚሩ ክሳብ 2015 መጀመርያ ዓመት ኣካባቢ ሰላም ከምዘይነበረ ዝፍለጥ ‘ዩ። ንኸባቢ ሰለስተ 

ዓመታት ብሰንኪ እቲ ዘጋጠመ ኮረናን  ኩናትን ኩሎም ማሕበራዊ ኣገልግሎታት ጠጠው ኢሎም 

ከምዝነበሩ ዝፍለጥ ‘ዩ። ካብዚኦም እቲ ሓደ ኣገልግሎት ትህርቲ ‘ዩ። እቲ ሰላም ምስተረኸበ ‘ውን 

እቲ ኣብ ከም ትካላት ትምህርቲ ዘጋጠመ ፀገም ክሳብ ሕዚ ሙሉእ ብሙሉእ ክፍታሕ ኣይከኣለን። 

ምኽንያቱ ብዙሕ ዕንወት ኣጋጢምዎ ስለዝነበረ። ኮይኑ ግና ምስ ድግመ ምሕዋይ ጎኒ ንጎኒ 

ትምህርቲ እናተዋህበ ይርከብ። ሎሚ ዘበን ተማህሮ 12 ክፍሊ ከንርኢ እንተለና ብኦንላይንን 

ወረቐትን ንምፍታን ኣብ ምድላው ‘ዮም ዝርከቡ።  ኣብዚ ዙርያ እዚን ካልኦት ተተሓሓዝቲ 

ጉዳያትን ሕቶታት ብምልዓል ምስ ኣይተ ተክለሃይማኖት ፃንሒት ገይርና ኣለና፤ ሙሉእ ትሕዝትኡ 

ድማ ነዚ ስዕብ ይመስል። ሰናይ ንባብ። 

ተምሃሮ 
ብመዳርግቲ 

ኣካላት ናይ እታዎታት 
ትምህርቲ ሓገዝ 
እንተረኺቦምን 
ሙሉእ ምድላው 
እንተገይሮምን ኣብ 
ፈተና ኣዕጋቢ ውፅኢት 
ከምፅኡ ይኽእሉ ‘ዮም

በሪሁ ኣረጋ

ኣዲስ ኣበባ:- ቤት ምኽሪ ተወከልቶም ህዝቢ 
ትሕዝቶ መሬት ንዝልቀቐሉ፣ ካሕሳ ዝኽፈለሉን 
ተለዓልቲ መሊሶም እግሪ ዝተኽልሉን ኩነታት 
ንምውሳን ንዝወፅአ ኣዋጅ መሳልል ኣፅዲቑ።

እቲ ቤት ምኽክርን ብቅድሚ ትማሊ ኣብ 
ዘሳለጦ መበል 34 ስሩዕ ኣኼብኡ ‘ዩ ምእንቲ ረብሓ 
ህዝቢ ትሕዝቶ መሬት ዝልቀቐሉ፣ ካሕሳ ዝኽፈለሉን 
ተለዓልቲ መሊሶም እግሪ ዝተኽልሉን ኩነታት ዝውስን 
ኣዋጅ ብኣርባዕተ ተቓውሞ ብሽዱሽተ ድምፀ ተዓቅቦን 
ብኣብዝሓ ድምፅን ዘፅደቐ።

እቲ ኣዋጅ ትሕዝቶ መሬት ንኽለቁ ንዝተገበሩ 
በዓል ትሕዝቶታት ግቡእን ተመጣጣንን ካሕሳን ድጋፍ 
ተልዓሊን ንምኽፋል ኣብ ውሽጢ ግምት ክኣትዉ 
ዝግበኦም መሰረታዊ ጉዳያት ብምፍላይ ንምውሳን 
ከምዘኽእል ተሓቢሩ። 

ከምኡ’ውን ካሕሳ ንምትማን፣ ንምኽፋልን 
ተልዓልቲ መሊስካ እግሪ ንምትካልን ስልጣንን 
ሓላፍነትን ንዘለዎም ኣካላት ብግልፂ ፈሊኻ ንምውሳን 
ዘኽእል ስርዓት ዝዘርግሐ ‘ዩ ተባሂሉ።

ነቲ ኣዋጅ ብዝምልከት ቐዋሚ ኮሚቴታት ጉዳያት 
መሰረተ ልምዓት ከተማን ትራንስፖርትን ከምኡ ‘ውን 
ሕግን ፍትሕን ምስ መዳርግቲ ኣካላት ዕላዊ መድረኽ 
ዘተን ርኢቶ መውሀብን ህዝቢ ከምዘሳለጡ ‘ውን 
ኣዘኻኺሮም።

እቲ ዝተመሓየሸ ኣዋጅ ዶብ ናይ ምኽባር ስራሕን 
ንብረት ናይ ምልዓል ስራሕትን ንምክያድ ይፍጠር 
ንዝነበረ ዘየድሊ ፅዕንቶ ከምዘቃልል ‘ውን ተሓቢሩ። 

እቲ ኣዋጅ ስራሕቲ ህንፀት መሰረተ ልምዓት ወፃኢ 
ቖጣቢ ብፅርየትን ግዜ ቖጣቢ ብዝኾነን መልክዑ 

ትሕዝቶ መሬት ዝልቀቐሉ፣ ካሕሳ ዝኽፈለሉን ተለዓልቲ መሊሶም እግሪ 
ዝተኽልሉን ኩነታት ዝውስን ኣዋጅ ፀዲቑ

ንኽስራሕ ከምዘኽእል ዝተገለፀ እንትኸውን፤ ካሕሳ 
ናይ ምኽፋል ሓላፍነት ‘ውን መሰረተ ልምዓት 
ካብ ዝሃንፁ ትካላት ብምልዓል ንክልላትን ኣካላት 
ምምሕዳር ከተማን ምምሕልላፍ ዘኽእል ከምዝኾነ 
‘ውን ተመላኺቱ።

ኣባላት እቲ ቤት ምኽሪ ብወገኖም፤ እቲ ኣዋጅ 
ካብ ዝፀንዐሉ መዓልቲ ቐዲሙ ውሳነ ዝረኸቡን 
ኽፍሊት እናተፀበዩ ዝርከቡን ጉዳያት ቅድሚ ሕዚ 
ብዝነበረ ኣዋጅ ንኽፍፀመሎም ከምዝጠቅስ ገሊፆም፤ 
‹‹ውሳነ ዝረኸቡ›› ዝብል ተሪፉ ቕድሚ ሕዚ ዝተጀመሩ 
ፕሮጀክትታትን ካሕሳ ዘይተኸፈሎምን በቲ ነባር 
ኣዋጅ ፍፃመ ንክረኽቡ ተባሂሉ እንተዝስተኻኸል 
ዝብል ርኢቶ ሂቦም።

እቲ ኣዋጅ ልምዓታት ንኸይተዓንቐፉ ከምዝሕግዝ 
‘ውን ዝገለፁ እንትኸውን፤ ቕድሚ ሕዚ ኣብ ክልላት 
ዘለዉ ናይ ልምዓት ተልዓልቲ ካሕሳ ከምዘይተኸፈሎም 
ጠቒሶም፤ እቲ ጉዳይ ‘ውን ኣብቲ ሓዱሽ ኣዋጅ ብግልፂ 
ክካተት ከምዝነበሮ ሓቢሮም።

ተልዓልቲ ቐዲሞም ካብ ዝመስረትዎ ማሕበራዊ 
ህይወት እንትለዓሉ ልዑል ዝኾነ ስነ ልቦናዊ ጉድኣት 
ከስዕበሎም። ከምዝኽእል ‘ውን ብምግላፅ ብመንፅር 
እቲ ኣዋጅ ብግልፂ ስነ ልቦንኦም ንኸይጉዳእ እንታይ 
ክገብር ‘ዩ? ዝብል ብግልፂ እንተዝቕመጥ ነቲ ኣዋጅ 
ብዝበለፀ ጥንኩር ከምዝገብሮ ተዛሪቦም።

ከምኡ ‘ውን ንፍልፍል እቲ ናይ ካሕሳ ገንዘብ 
ብዝምልከት መንግስቲ ፌደራል ካብ ዝድጉሞ በጀትን 
ክልላት ካብ ዝረኽብዎ ውሽጣዊ ኣታውን ከምዝሽፈን 
ኣብቲ ኣዋጅ ከምዝተገለፀ ብምልዓል ክልላት ነዚ እዋን 
ዘገናዘበን ንክፍሊት ካሕሳ ዝኾንን ኣታዊ እናፈልፈሉ 
ብዛዕባ ምዃኖም ተሓቲቱ።

ኣካቢት ቐዋሚ ኮሚቴ ጉዳያት መሰረተ ልምዓት 

ከተማን ትራንስፖርትን ወይዘሮ ሸዊት ሻንካ ካብ 
ኣባላት እቲ ቤት ምኽሪ ንዝተልዓሉ ሕቶታት ኣብ 
ዝሃብኦ መብርሂ፤ ዝኾነ ይኹን ቅድሚ ሕዚ ምስ 
ክፍሊት ካሕሳ ዝተሓሓዙ ጉዳያት በቲ ነባር ኣዋጅ 
ፍፃመ ከምዝረኽቡ ምድንጋጉ ተዛሪበን።

ዝኽልክል ስርዓት ኣሰራርሓ ኣብቲ ኣዋጅ 
ዝተደንገገ የለን ዝተብሃለ እንትኸውን፤ ብግቡእ 

መገዲ እኹል ካሕሳ ኣይረኸብኩን ዝብል ኣካል በቢ 
ብርኩ ካብ ዘሎ ቤት ፍርዲ ብተወሳኺ ክሳብ ፌደራል 
ሰበር ሰማዒ መጋባእያ ክሟገትን ፍትሒ ክረክብን 
ከምዝኽእል ተገሊፁ።

ብተወሳኺ እቲ ቤት ምኽሪ ንረቂቕ ኣዋጅ ባንኪ 
መርሚሩ ናብ ቀዋሚ ኮሚቴ ጉዳያት ትልሚ፣ በጀትን 
ፋይናንስን ከምዝመርሐ ኤፍ ቢ ሲ ፀብፂቡ።

ፈልሲ ምትካልን ምንክብኻብን ናይዚ ወለዶ ሓላፍነት 
‘ዩ ክብሉ ገሊፆም። ካብዚ ኣንፃር ንደቁ ሰናይ ሃገር 
ምውራስ ዝፈቱ ኹሉ ሎሚ ፈልሲ ብምትካል ኢንቨስት 
ክገብር ኣለዎ። 

ሎሚ ዘይንተክልን ዘይንከባኸብን እንድሕር ኾይና 
ሃፍቲ ሓመድ ተሸርሺሩ ክንምልሶ ናብዘይንኽእል 
ብርኪ ክንበፅሕ ንኽእል ኢና ዝበሉ እቶም ቀዳማይ 
ሚኒስትር፤ ‹‹ዝተቆረፀ ዛፍ ክሳብ 10ዓመት ክትካእ 
ይኽእል፤ ዝተወሰደ ሓመድ ግና ብሓደ ሽሕ ዓመት 
ኣይትካእን ክብሉ ምሽርሻር ሓመድ ከምፀኦ ዝኽእል 
ግድኣት ኣብሪሆም ‘ዮም። 

ለውጢ ንብረት ኣየር ብኼባ እንተይኾነስ ኢዶም 
ዘርጊሖም ብዝተኽሉ ጀጋኑ ከምዝቕየር ዝገለፁ እቶም 
ቀዳማይ ሚኒስትር ኢትዮጵያ እቲ መርሃ ግብሪ ካብ 
ዝተጀመረ ጀሚሩ ብቡና፣ ብተኽልታትን ፍራፍረን 
ከምኡ ‘ውን ብኻልኦት ዘፈራት ውፅኢት እናምፀአት 
ከምዝኾነ ገሊፆም። 

ፈልሲ ምትኻል ካብ ዝኾነ ፖለቲካዊ ሓሳብ ዝፀረየ 

‘ዩ ዝበሉ እቶም ቀዳማይ ሚኒስትር ኣብ እዋን መረፃ 
ቁፅሪ ይፈላለይ ‘ዩ ኣብ እዋን ምትኻል ግና ሚኢቲ 
ዒስራ ሚልየን ህዝቢ ከም ሓደ ‘ዩ ዝቑፀር ኢሎም። 
ስለዚ ኹሉ ኢትዮጵያዊ ክሳተፍ ይግባእ ክብሉ ፃውዒት 
ኣቕሪቦም። 

ናይ ሓምለዋይ ዓሻራ ቅድመ መኽፈቲ መርሃ ግብሪ 
ኣብ ኢትዮጵያ ናይ ዱር ሽፋን ሪፖርት ዕላዊ ኾይኑ ‘ዩ። 
ሃገራዊ ሓምለዋይ ዓሻራ ትሕዝቶን ውፅኢት ስራሕን 
ብሰብኣዊ ተረኽ ዘቐርብ ዓለምለኻዊ ፀብፃቢ ፊልም ናይ 
ምርቃት ምርኢት ተኻይዱ ‘ዩ። 

ዕላዊ ኣብ ዝተገበረ  ኢትዮጵያ ናይ ዱር ሽፋን 
ሪፖርት ካብ 2011 ዓ.ም ካብ ዝነበሮ 17 ነጥቢ 2 
ሚኢታዊ ናብ 23 ነጥቢ 6 ሚኢታዊ ልዕል ከምዝበለ 
ተገሊፁ ‘ዩ። እቶም ቀዳማይ ሚኒስትር ኣብቲ መርሃ 
ግብሪ ኣብ ዝገበርዎ መደረ ብተወሳኺ እዚ  ዕብየት 
ውፅኢት ምቕፃል ከምዝግባእ ከምዘተሓሳሰቡ ካብ 
ቤት ፅሕፈት ቀዳማይ ሚኒስትር ዝተረኸበ ሓበሬታ 
የመልክት። 

 ‹‹ሽቶ መርሃ ግብሪ.  . . 

ብተስፋ እናማዕደወ ዝነብር ብዙሕ ወገን ኣለና 
ዝበሉ ፕሬዘዳንት ጌታቸው ረዳ፤ ተመዛበልቲ 
ብቕልጡፍ ናብ መረበቶም ክምለሱ ዝስረሐሉ 
ግዜ ፅባሕ ከይኮነስ ሕዚ ‘ዩ ኢሎም።

ከም ግዝያዊ ምምሕዳር ክሳብ ሐዚ ዝተፈተኑ 
ነገራት ከምዘለው ኮይኖም ንባህጊ ህዝብና 
መሰረታዊ ብዝኾኑ ነገራት  ምፍታሕ ከይከኣልና  
ልዕሊ ዓመት ተጓዒዝና ኣለና ዝበሉ ፕረዚዳንት 
ጌታቸው ረዳ፤  እዚ ኹነታት እዚ በዚ መንገዲ 
ዝቅፅለሉ ዕድል ካብ ደጊም ብዙሕ ዝወስደና 
ከምዘይኾነ ግልፂ ይኸውን ኣሎ ኢሎም።

ድሕሪ እዚኹሉ መከራን ዕንኪልልን 

ናይ ውልቀ ቦታና ዘገድሰና፣ ናይ ህዝብና 
ተዃሳሕቲ ናይ ፍትሕን ፀጥታን ጉዳይ ክንዲ 
ድቃስ ዝኸልኣና፣ናይ ተፈናቐልቲ ሕሰምን 
መከራን ክንዲ ፍረ ጣፍ ቅንጭ ከይበለና ኣብ 
ሕትኹቱኽን ምምንጫትን ነሕልፍ፣ደቅና 
ኣብ ቅድሚ ዓይንና እንትጭወያ፣ እንትቕተላ 
እናርኣና ክብርታትን ባህልታትን ዘይፈልጦም 
ገበናት እናተፈፀሙ፣ዳርጋ ናይ ዕለት ተርእዮታት 
እናኾኑን ኣብዚ ጉዳይ እዚ ዝተዋፈሩ ሰባት ኣብ 
ክንዲ ኣደብ ክገዝኡ ምግባር ሕዚ ‘ውን ብዛዕባ 
ስልጣንን ሃፍትን ንባላዕ ኮይንና ንርከብ ክብሉ 
‘ውን ተዛሪቦም።

“ተረኺቡ ዘሎ ኣንፃራዊ ሰላም. . .

በቲ ዘለና ኣክሰስ ክሳብ 2ሽሕ ዝኾኑ ተማሃሮ 
ብኦንላይን ክፍተኑ ‘ዮም ኢልና ትፅቢት ንገብር።  

ምስቲ ዘለና እታዎታት ትምህርቲ መሰረት 
ብምግባር ወሰኽ ወይ ምቕናስ እንተልይዎ ብንፁር 
ክሳብ እቲ ግዜ ፈተና ዝበፅሕ ዝፍለጥ ‘ዩ ዝኸውን።  
ኣብከይዲ ክውስኽ ወይ ክቅንስ ይኽእል ‘ዩ።  

ብኦንላይን ዝፍተኑ ተማሃሮ መፈተኒ ቦታ ኣብ 
ሃይስኩላት ኣይኮነን፤ ምኽንያቱ እተን ሃይስኩላት 
ቐረብ ኮምፒተርን ናይ ኢንተርኔት ኣክሰስን 
ስለዘይብለን ምስተን ዩኒቨርስቲታት ብምርድዳእ 
ኣብተን ዩኒቨርሲታት ‘ዮም ክፍተኑ።  

ብጀካ እተን ዩኒቨርስታት በተን ኣብያተ 
ትምህርቲ ኣቢሉ ዝተዳለዋ ኮምፕዩተራት የለዋን።  
ዓቅሚ ሃልይዎን በዚ ክፍትና ዝኽእላ ኣብያተ 
ትምህርቲ ክሳብ ሕዚ የለዋን።  ስለዚ እቶም 
ብኦንላይን ዝፍተኑ ተማሃሮ ኣብ ዩኒቨርስቲ ኣትዮም 
‘ዮም ክፍተኑ።  

በቲ ዝነበረ ኩናት እተን ዝነበራ ኮምፑተራት 
ዓንየን ስለ ዝኾና በዚ ኣቢሉ ድማ እቶም ተማሃሮ 
ካብ ትምህርቲ ኮምፕዩተር ርሒቆም ስለ ዝነበሩ 
እኹል ግንዛባ ኣጣቓቕማ ናይ ኮምፕዩተር ክጭብጡ 
እናተገብረ ‘ዩ።  

ብስነ ኣእምሮን ክእለትን ግንዛበ ክገብሩ ስለ 
ዘለዎም ምስቶም ዝምልከቶም ኣካላት እናተሰርሐ 
ይርከብ ዝበሉ ኣይተ ተክለሃይማኖት፤ ኣጣቓቕማ 
ኮምፕዩተር ንምዕባይ ክኢላታታት ኣብዚ ዙርያ እዚ 
ግንዛበ ንምፍጣር እናተሰርሐ ይርከብ፤ በዚ ኣቢሎም 
እቶም ተማሃሮ ድማ እናተላማመዱ ንኽፀንሑ 
ይግበር ኣሎ፤ ሕዚ ዳርጋ ናብ ምዝዛም እናተቓረብና 
ኢና ንርከብ ክብሉ ኣይተ ተክለሃይማኖት ገሊፆም።  

ተማሃሮ ብመዳርግቲ ኣካላት ናይ እታዎታት 
ትምህርቲ ሓገዝ እንተረኺቦምን ሙሉእ ምድላው 
እንተገይሮምን ኣብ ፈተና ኣዕጋቢ ውፅኢት ከምፅኡ 
ይኽእሉ ‘ዮም።  

ሃገራዊ ፈተና 12 ክፍሊ . . .

ዜና ወጋሕታ

ኣብርሃ ሓጎስ 

ኣዲስ ኣበባ፡- እዛ ሃገር ኣብ ዝሓለፉ ሓሙሽተ 
ዓመታት ኣብ ምዕቃብን ምልምዕን ሃፍቲ ተፈጥሮ 
ኣናሰረሐቶ ዘላ ስራሕቲ ንዘፈር ግብርና ብዛላቅነት 
ምሕጋዝ ኣኽኢሉ ‘ዩ ክብል ሚኒስቴር ግብርና 
ኣፍሊጡ።

ንኢትዮጵያ ነልብሳ ኣብ ዝብል ዝተኸወኑ 
ተግባራት እታ ሃገር ምህርቲ ፍራምረ ናብ ወፂ ዕዳጋ 
ብቅራብ ኣብ ቀዳማይ ብርኪ ንክትርከብ ዘኽአለ 
እንትኸውን፤ ብፍላይ ምህርቲ ኣቮካዶ ናብ ወፃኢ 
ዕዳጋ ብምቅራብ ካብ ኬንያ ቀፂላ ኣብ ካልኣይ ብርኪ 
ኮይና ንክትቅመጥ ገይርዋ ‘ዩ ክብሉ እቲ ሚኒስቴር 
ኣፍሊጡ።

ኣብ ሚኒስቴር ግብርና ዘፈር ሃፍቲ ተፈጥሮ 
ሚኒስትር ዴኤታ ዝኾኑ ፕሮፌሰር እያሱ ኤልያስ 
ንትካል ፕረስ ኢትዮጵያ ከምዝገለፅዎ፤ እዛ ሃገር 
ዘለዋ ልሙዕ መሬት፣ ማይን ሃፍቲ ሰብን ኣተሓባቢራ 
ምልማዕ ስለዘይኸኣለት ውሕስና ምግቢ ከየረጋገፀት 
ፀኒሓ ‘ያ። እዚ ድማ ዘፈር ግብርና ነቲ ኢኮኖሚ ምስ 
ምድጋፍን ምዕባይን ኣንፃር ብዝተደለየ ብርኪ ከይዓበየ 
ንክፀንሕ ገይሩ ‘ዩ።

ብፍላይ ኣብ ዝሓለፉ 10ን 15ን ዓመታት ውሽጢ 
ብተደጋጋሚ ዝርዓይ ድርቂ ምስ ለውጢ ንብረት 
ኣየር ተወሲኽዎ ኣብ ምዕባይ ዝርከባ ሃገራት ጉድኣት 
እናብፅሐ ይርከብ።

ኣብዛ ሃገር ዝመፅአ ለውጢ ተኸቲሉ መንግስቲ 
ብዝወሰዶ ቁርፀኛ ኣቋም ሃፍትታት ተፈጥሮ ንክለምዑ፣ 
ዝተባሕጎጉ መሬታት ንክሓውዩ፣ ዝተጨፍጨፉ 
ኣግራብ ንክምለሱ፣ ስራሕቲ ሓለዋ ከባቢ ብፅርየትን 

 ኣብ ኢትዮጵያ ዝከናወኑ ስራሕቲ ምዕቃብ ሃፍቲ 
ተፈጥሮ ንዘፈር ግብርና ብዘላቂነት እናደገፉ ‘ዮም

ብፍጥነትን ንክስራሕ ገይሩ ‘ዩ። እዚ ድማ ስራሕቲ 
ሃፍቲ ተፈጥሮ ነቲ ግብርና ብዘላቂነት ንክድገፍን ካብ 
ዘፈር ግብርና ዝርከቡ ውፂታት ኣብ ሃገር ኢኮኖሚ 
ልዑል ግደ ንክፃወት ኣኽኢሉ ‘ዩ ክብሉ ገሊፆም።

ኢትዮጵያ ዝጀመረቶ መርሃ ግብሪ ሓምላዋይ 
ዓሻራ ፕሮግራም  “ንኢትዮጵያ ነልብሳ ” እታ ሃገር 
ኣብ ዝሓለፉ ዓመታት 32 ነጥቢ 5 ቢሊዮን ፈልስታት 
ንክትተክል ምግባሩ ብምዝኽኻር፤ ካብዚኦም ውሽጢ 
60 ሚእታዊ ዝኾኑ ፈልስታት ኣብ ሓረስታይ 
ድሕርቤት ንምግብነት ንክውዕሉ ተገይሮም ዝተተኸሉ 
‘ዮም ኢሎም። 

በዚ ድማ ‘ቶም ዝተተኸሉ ፈልስታት ባፂሖም 
ንፍረ በፂሖም ኢትዮጵያ ፍርያት ፍራምረ  ናብ 
ወፃኢ ዕዳጋ ብምቅራብ ካብ ኣፍሪካ ቀዳማይ ብርኪ 
ንክተኸውን ገይርዋ ‘ዩ። ብፍላይ ምህርቲ ኣቮካዶ 
ንወፃኢ ዕዳጋ ብምቅራብ ካብ ኬንያ ቀፂላ ኣብ 
ካልኣይ ብርኪ ኮይና ንክትቅመጥ ኣኺልዋ ‘ዩ ክብሉ 

ተዛሪቦም።
ኣብዛ ሃገር ዝተተኸሉ 35 ሚእታዊ ዝኾኑ 

ፈልስታት ድማ ውሕጅ ንምክልኻል፣ ዝተባሕጎጉ 
ጎቦታት ሓምላዋይ ንምግባር፣ እቲ ዝተመናመነ ሽፋን 
ኣግራብ ንምምላስ፣ ምሽርሻር ሓመድ ንክከላኸሉ 
ተገይሮም ዝተተኸሉ ምዃኖም ብምዝራብ፤ እዚ ድማ 
እታ ሃገር ኣብ ዘፈር ግብርና ለውጢ ኣየር ንብረት 
ብዘላቂነት ተቋቊሙ ዘላቂ ኢኮኖሚ ንምህናፅ 
እናሓገዘ ‘ዩ ክብሉ ኣብራህሪሆም።

ብብርኪ ሃገር ካብ ዝተዳለው ፈልስታት ውሽጢ 
5 ሚእታዊ ዝኾኑ ድማ ከተማታት ንምፅባቅን 
ንምግያፅን ዝተተኸሉ እንትኾኑ፤ እዚ ድማ ለውጢ 
ኣየር ንብረት ኣብ ገጠር ጥራሕ እንተይኮነስ ኣብ ከተማ 
‘ውን ንምክልኻል ዝዓለመ ‘ዩ ክብሉ ገለኢፆም። 

ኣብዚ ዓመት ‘ውን  ብብርኪ ሃገር ሓቋፊ 
ሓምላዋይ ዓሻራ መርሃ ግብሪ  ብምትግባር ንኢትዮጵያ 
ሓምላዋይ ናይ ምልባስ ስራሕ ንምስራሕ ክክኣል ኣብ 
123 ሽሕ ጣብያታት ፈልሲ ልዕሊ 6 ነጥቢ 5 ቢሊዮን 
ፈልስታት ተዳልዮም ‘ዮም። ኣብ በልጊ ኣብቆልቲ 
ዝኾኑ ክፋላት እታ ሃገር ተኸላ ፈልሲ ዝተጀመረ 
እንትኾን ኣብ ካልኦት ከባቢታት ድማ ኣብ ጥርን 
የካቲት ኣብ ዝስርሑ ስራሕቲ ልምዓት ተፋሰስ ኣቢሉ 
ንመርሃ ግብሪ ሓምላዋይ ዓሻራ ምድላው ከምተዛዘመ 
ኣብሪሆም።

ስለዝኾነ ንመትከሊ ፈልሲ ዝኾኑ ቦታት 
ተፈልዮም፤ ስራሕቲ ምፍሓር ጉድጓድ እናተኸወኑ 
ይርከቡ። ስራሕቲ ተፋሰስ ምስ ሓምላዋይ ዓሸራ 
ተዋዲዱ ንክስራሕ ኣኽኢሉ ‘ዩ። በዚ መሰረት ሃፍቲ 
ተፈጥሮ እዛ ሃገር ብምጥቃም ዘላቂ ስራሕቲ ግብርና 
ንክህልው ኣኽኢሉ ‘ዩ ክብሉ ተዛሪቦም።

ኣብርሃ ሓጎስ

ኣዲስ ኣበባ፡- ልምዓት እቲ ኮሪደር ሰባት ፅሩይን ጥዑይን 
ኣብ ዝኾነ ከባቢ ናይ ምንባር መብቶም ዘጎናፅፍ ‘ዩ ክብሉ ኣብ 
ዩኒቨርስቲ ኣዲስ ኣበባ ናይ ተፈጥሮ ሳይንስን ቀመርን ኮሌጅ 
መምህርን ተመራማሪን ዝኾኑ ፕሮፌሰር ተሾመ ሶሮምሳ (ዶ/ር) 
ገሊፆም።  ልምዓት እቲ ኮሪደር ብዘድንቅ ቅልጣፈ እናተሰርሐን 
ንግልጋሎት ኽፍቲ እናተገብረ ምዃኑ ገሊፆም።  

ፕሮፌሰር ተሾመ (ዶ/ር) ንትካል ፕረስ ኢትዮጵያ 
ከምዝገልፅዎ፤ ኣብዚ እዋን ኣብ ኢትዮጵያ እናሰርሐ ዝርከብ 
ዘመናዊ ልምዓት ኮሪደር ፅቡቅ ብዝብሃል ብርኪ ከምዝርከብ 
‘ዩ።  እቲ ልምዓት ውቅብ ኮይኑ እናተሰርሐ ካብ ሙዃኑ 
ዜጋታት ፅሩይ ኣብ ዝኾነ ከባቢ ናይ ምንባር መብቶም 
እናጎናፀፈ ይርከብ።

ብሕገ መንግስቲ ኢትዮጵያ ዓንቀፅ 44 መብት ድሕንነት 
ካባቢ ኣመልኪቱ ኣብ ንኡስ ዓንቀፅ ሓደ ከም ዝተደንገገ፤ ኩሎም 
ሰባት ኣብ ፅሩይን ጥዑይን ኣብ ዝኾነ ካባቢ ናይ ምንባር መሰል 
ከምዘለዎም ዘዘኻኸሩ ፕሮፌሰር ተሾመ (ዶ/ር)፣ ልምዓት እቲ 
ኮሪደር እዚ መሰል ዘጎናፅፍ ካብ ምዃኑ ብተወሳኺ ዝተገደበ 
ምንቅስቃስ ሰባት ነፃ ዘዉፅአ ‘ውን ‘ዩ ኢሎም። 

ብልዑል ቅልጣፈ ተሰሪሑ ኣብዚ ሰሙን ንምርኢት ክፍቲ 
ዝኾነ ልምዓት ኮሪደር፤ ፅባቀኡ ከምዘስተዉዓሉ ብምሕባር፤ 
ብኣንፈት ኣራት ኪሎ ተኸቲሉ ዝተንቀሳቀሰ ሰብ ዝዕዘቦ ነገር 
እንተሃልዩ ብእግሪ ንምንቅስቃስ ምችው ምዃኑን ፅቡቅ ዉቁብ 
ከምዝኾነ ኣረዲኦም።  ኣብዚ ከባቢ ዘሎ እግረኛ ብእግሪ 
ንምንቅስቃስ ምችው ኮይኑ ብምስርሑ ብዘይ ዝኾነ ምስቃቅ 
ሰባት ክዘዋወሩ ንክኽእሉ ገይርዎም ‘ዩ ኢሎም። 

ፕሮፌሰር ተሾመ (ዶ/ር) ከምዝተዛረብዎ፤ ኣብ ውሽጢ 
ኢትዮጵያ ዘለዉ ኣብዝሓ ከተማታት ፕላን ዘለወን ኣይኮናን። 
ኣብቲ ከተማ ሓደ መንገዲ ኣስፓልት እንተሃልዩ፤ በቲ መንገዲ 
ሰብን እንስሳን እናተዳፍኡ ‘ዮም ዝኸዱ። እዚ ኩነታት ድማ 
ሰባት ብነፃነት ምንቅስቃስ ከይገብሩ ይግድቦም ‘ዩ። ስለዝኾነ 
ሰባት ምንቅስቃስም ከይተገደበ ምንቅስቃስ ንክኽእሉ ልምዓት 
ኮሪደር ናይግድን ኣድላይ ‘ዩ።

በዚ ኣግባብ ኣብዚ እዋን ኣብ ሃገርና ተግባራዊ እናተገበረ 
ዘሎ ዘመናዊ ዝኾነ ልምዓት ኮሪደር ፅቡቅ ምዃኑ ከምዘሎ 
ኾይኑ ምስዚ ልምዓት ተተሓሒዙ ንረብሓን ንፅባቐን ክትከሉ 
ዝግባእ ሃገር በቆል ኣግራብ ‘ዮም ኢሎም። እዚ ብቀፃልነት 
ተግባራዊ እናተገበረ ዘሎ ልምዓት ምስ ምዃኑ ኩሉ ግዘ  ናይቲ 
ዓውዲ ሰብ ሞያ የድልዩና ‘ዮም ክብሉ ተዛሪቦም።

ኣብ ሃገር በቆል ኣግራብ ትኹረት ምግባር ተመራፃኢ 
ዝኸውን እቶም ኣግራብ ቆፅሎም ሰፋሕቲ ብምዃኖም ብዙሕ 
ካርቦን ‘ዮም ዝስሕቡ። ሃገር በቆል ዘይኮኑ ኣግራብ ግና 
ብዕድመ ኣንፃር ‘ውን ብዙሕ ዝፀንሑ ኣይኮኑን። ተፈጥሮኦም 
ተስማዕማዒ ዝኾኑ ‘ውን ንዝተወለዱሉ ከባቢ ‘ዩ ክብሉ 
ኣረዲኦም። ንኣብነት ኣብ መናገሻ ሱባ ውሽጢ ዘሎ ነሃትና 
ፅሕዲ እንተወሲድና ክሳብ 500 ዓመት ክፅነሕ ዝኽእል ‘ዩ። 
እዚ ዝፀንሐሉ ዕድመ ነዊሕ ምዃኑ ዘምላኽት ጥራሕ ዘይኮነስ 
ንብዙሕ ዓመታት ግልጋሎት ዝህብ ምዃኑ ‘ውን ዝረኣየሉ ‘ዩ። 
በዚ ኣንፃር ትርጉሙ ብዙሕ ስለዝኾነ ልምዓታት ኮሪደርና ‘ውን 
ኣብ ሃገር በቆል ኣግራብ ትኹረት ምግባር ይግብአና” ኢሎም።

እዚ ልምዓት ኮሪደር ደረጅኡ ዝሓለወ ልምዓት ‘ውን ‘ዩ 
ዝበሉ ፕሮፌሰር ተሾመ፤ ሓደ ድሕንነት ከባቢ ዜጋታት ፅሩይ 
ኣብ ዝኾነ ከባቢ ናይ ምንባር መብት ኣለዎም ዝብል ሕጊ 
ምኽባሩ ‘ዩ ክብሉ ኣረዲኦም። ስለዝኾነ ንዜጋታት ፅሩይ ከባቢ 
ምፍጣር ግድን ‘ዩ። ሐዚ ኣብ ኣዲስ ኣበባ ተጀሚሩ ዘሎ ፅቡቅ 
ተግባር ኣብ ካልኦት ከተማታት ‘ውን ተጠናኺሩ ክስራሕ 
ይግባእ ክብሉ ገሊፆም።

ቀዳማይ ሚኒስትር ኣብይ፣ “ልምዓት እቲ ኮሪደር ግልፂ 
ዕላማ ዘለዎ ኾይኑ፤ ዕላምኡ ‘ውን እታ ከተማ ልዕል ናብ ዝበለ፣ 
ምቾት፣ ዘመናዊነት ንቁሕን ዘላቂ መንበሪ ከባቢ ብምልዋጥ 
ንተተካእቲ ወለዶ ናብ ዝሐሸ ናብራ ንምስግጋር ‘ዩ ” ምባሎም 
ዝዝከር ‘ዩ።

“ልምዓት እቲ ኮሪደር 
ሰባት ፅሩይን ጥዑይን ኣብ 
ዝኾነ ከባቢ ናይ ምንባር 
መብቶም ዘጎናፅፍ ‘ዩ” 
- ፕሮፌሰር ተሾመ ሶሮምሳ (ዶ/ር)

መሰረት ገብረዮሃንስ

ፅሬት ኸባቢ  መግለፂ ስልጡን ማሕበረሰብ  ‘ዩ።  
ፅሩይ መንደርን ዝፀረየ ኸባቢን ዝፀበቐ ኸተማን 
ይፈጥር።  ዕብየት ሃገር ድማ ብመልክዕ ከተማ ይልካዕ።  

ኣብ ከተማና ኣዲስ ኣበባን ካልኦት ሃገራትን 
ከተማታት ብዝተፈላለዩ ግዝያት ናይ ፅሬት ወፍርታት፣ 
ኸባቢ ብሓምለዋይ ናይ ምልማዕ ጎስጓስ ስራሕቲ 
ይስርሑ ‘ዮም።  እቶም ወፍርታት ግና ንሓደ ሰሙን 
ጥራሕ ይኾኑ እሞ ዘላቂ ለውጢ ከየምፅኡ ይተርፉ።   
ማሕበረሰብ ፅሬት ባህሉ ገይሩ ምቕፃል፤ ገዝኡ 
እንትረስሕ ከም ዝስከፍ ኹሉ ኸባቢኡ እንትረስሕ 
ዘሕስቦ ባህሊ ንምዕባይ ንድሕሪት እንትጎትት ይረአ 
‘ዩ።  

ኣብ ከተማታት ዝረአ ሱር ዝሰደደ ፀገም ፅሬት 
ንምቕራፍ  ኣብ ቐረባ ብቀዳማይ ሚኒስትር ኣብይ 
ኣሕመድ (ዶ/ር)  ናይ  ‹‹ፅሩይ ጎዳና ንምንባር ብጥዕና›› 
ጎስጓስ ዕላዊ ከምዝተገበረ ዝዝከር ‘ዩ።  እዚ ዕላማ 
ንክፍፀም ተኸፊቱ ዝነበረ ናይ ቴሌቶን ገንዘብ መአከቢ 
ብዙሓት ብዝኻኣልዎ ልክዕ ናይ ዜግነቶም ኣበርኪቶም 
‘ዮም።  

ኣብ ኣዲስ ኣበባ እቲ ጎስጓስ መልዓሊ ገይሮም 
ጭቡጥ ዝኾኑ ጅማሮ ስራሕቲ ምስ ኮሪደር ልምዓት 
ተደሓሒዞም ኣብ ተግባር እናዋዓሉ ከምዘለዉ እናረእና 
ኢና።  ካብ ዋና ከተማ ወፃኢ ኣብ ዘለዉ ክልላት 
ከተማታት እቲ ጎስጓስ ክንደየናይ ተበፃሒ ኾይኑ? 
እንታይስ እናተሰርሐ ይርከብ?

ሓላፊት ቢሮ ኮሙኒኬሽን መንግስቲ ክልላዊ ደቡብ 
ኢትዮጵያ ወይዘሮ ሰናይት ሰሎሙን፤ ኣብቲ ክልል 
32 ከተማታት ከምዘለዉ ድሕሪ ምግላፅ፤ ኣብ ኹሉ 
ከተማታት ካብ ሓምለዋይ ልምዓትን ምስ መልክዕ 
ከተማ ተተሓሒዙ ትልሚ ወፂኡ ብዙሓት ስራሕቲ 
እናተሰርሑ ከምዝኾኑ ይዛረባ።  

ምስቲ ጎስጓስ ተተሓሒዙ ብኹሎም ክልላት 
ህዝባዊ ዘተ ምክያዱ ዝጠቐሳ እተን ሓላፊት፤ ምስቲ 
ሕብረተሰብ ፅቡቕ ዝባሃል ምርድዳእ ስለዝተበፅሐ 
ነበርቲ ካብ  ባዕሎም ሓፁር ጀሚሮም ኸባቢኦም 
ብምፅራይን ምምልኻዕን ስራሕ ንክሰርሑ ከመዝተገበረ 

ጎስጓስ ፅሪቲ ኢትዮጵያ  ኣብ ክልላት 
ገሊፀን።  

እተን ሓላፊት ከምዝበለኦ ብዝተፈላለዩ 
ኣወዳድባ ከተማታት ንምምልካዕን ንምፅራይን ስራሕ 
እናተሰርሐ ይርከብ።  ናይቲ ክልል ኣመራርሓታትን 
ክፋል ሕብረተሰብ ብገንዘብ፣ ብጉልበትን ፍልጠትን 
ከተማታት ፅሩይ ብምግባር እቲ ጎስጓስ ኣብ ምስታፍ 
ይርከቡ።  ብተግባር ‘ውን እቲ ኣመራርሓ ብፅሬትን 
ፈልሲ ተኸላን ብምስታፍ መንእሰይ ብምንቅቃሕ 
ቀዳሚ ኾይኑ እናተሳተፈ ‘ዩ።  ቅድሚ ኸዚ ‘ውን ኣብ 
ዝተሰርሑ ምምልኻዕ ከተማታት ስራሕቲ ከም ኣርባ 
ምንጭ፣ ወላይታ ሶዶ፣ ዲላን ካልኦት ከተማታትን 
ጭቡጥ ለውጢ ከምዝመፀን ኣብ ቀፃሊ ሰፋሕቲ 
ስራሕቲ ከምዝስርሑ ኣፍሊጠን።  

ጉዳይ ፅሬት ብቀጥታ ምስ ጥዕና ዝተትሓሓዘ 
ብምዃኑ፣ ትካላት ጥዕና ፁርያትን ንተገልገልቶም 
ምችው ንኾኑ ብምግባር ባዕሉ ዝኻኣለ ጎስጓስ መርሃ 
ግብሪ ተዳልዩ ኣብ ክልላት ዝርከቡ ኹሎም ትካላት 
ጥዕና ስራሕቲ  እናተሰርሑ ከምዘርከቡ እተን ሓላፊት 
ገሊፀን ‘የን።  ናይቲ ህዝቢ ተሳትፎ ብምዕባይ እቲ 
ጎስጓስ ቀፃልነት ንክህልዎ ዘኽእል ስራሕቲ እናተሰርሑ 
‘ዮም ኢለን።  

ቢሮ ሓላፊ ከተማ ልምዓትን ኮንስትራክሽንን 
ክልላዊ መንግስቲ ህዝብታት ደቡብ ምዕራብ ኢትዮጵያ 
ኣይተ የማታኣለም ቸኮልም፤ ጎስጓስ ፅሪቲ ኢትዮጵያ 
ብብርኪ ፌደራል ብቀዳማይ ሚኒስትር ዝተጀመረ 
ከምዝኾነ ድሕሪ ምዝካር፤ እቲ ክልል እዚ መበገሲ 
ብምግባር ናይቲ ክልል ርእሰ ምምሕዳር ሓዊሱ ካልኦት 
ናይ ክልልን  ኣመራርሓ  ከተማ ዝተፈላለዩ ማሕበረሰብ 
ክፍልታት ዝተረኸብሉ ጎስጓስ መድረኽ ከምዝተኻየደ 
ተዛሪቦም። 

እቶም ሓላፊ ከምዝተዛረብዎ፤ ድሕሪ እቲ መድረኽ 
ጎስጓስ ኣብቲ ክልል ዝርከቡ 16   ምምሕዳራት  ከተማ 
እቶም 14 ናብ ተግባር ኣትዮም ‘ዮም።  ኣብተን ከተማ 
ኣብ ዝተፈላለየ ኸባብታት ወፍሪ ፅሬት ተኻይዱ ‘ዩ።  
በቲ ክልል በቢግዚኡ እናተቆራረፀ ምቕፃል ዘይኻኣለ 
ስራሕ ከተማ ፅሬት ኣብ ቀፃሊ ኣብቲ ማሕበረሰብ 
ባህሊ ኾይኑ ንኽቕፅል ናይ ምግባር ስራሕቲ 
እናተሰርሑ ይርከቡ ዝበሉ እቶም ሓላፊ፤ ምስ ከተማ 
ፅሬት ተደሓሒዙ ብኣዋጅ ዝተቐመጡ ኣገደድቲ 

ሕግታት ተግባራዊ ናይ ምግባር ስራሕቲ እናተሰርሐ 
‘ዩ።  ቅድም ክብል ብኣዋጅ ዝተቐመጡ ‹‹ሓደ ነባራይ 
ካብ ገዝኡ ደገኣፍ ተላዒሉ 20 ሜትሮ ዙርያ ኸባቢኡ 
ንክፅርይ፣ ትካላት ድማ 50 ሜትሮ ዙርያ ንክፀርዩ›› 
ዝብል ዝተቐመጠ መምርሒ ተግባራዊ ንክኾን ግንዛበ 
መጨበጢ ስራሕ እናሰርሐ ‘ዩ።  

ካብ ማሕበረሰብ ብተወሳኺ ብስሩዕ ፅሬት ዝሰርሑ 
ኣካላት ‘ውን ቅድሚ ኸዚ ካብ ዝነበረ ብዝሓሸ ትኹረት 
ዋና ዋና ቦታታት ንከፅርዩ ኣንፈት ወሪዱ እናተተግበረ 
ከምዝርከብ ኣይተ የማታዓለም ገሊፆም ‘ዮም።  

ከተማታትና ፅሩይ ምግባር ናይ ዜግነት ግዴታና ‘ዩ 
ዝበሉ ድማ  ሓላፊ  ግልግሎት ኮምኒኬሽን  መንግስቲ  
ክልል ዓፋር  ኣይተ መሓመድ ዓሊ ‘ዮም።   ካብቲ 
ክልል ካብ ፕሬዝዳንት ጀሚሩ ካልኦት ኣመራርሓታት፣ 
ሰራሕተኛን ዝተፈላለዩ ክፋላት ሕብረተሰብ ዝተጀመረ 
ጎስጓስ ሓገዝ ከምዝገበረ ኣዘኪሮም።  ንሃገር ዝግበር 
ሰናይ ነገር ኹሉ ህዝቢ ዓፋር ቆራፅ ‘ዩ ዝበሉ ኣይተ 
መሓመድ፤ በዚ ጎስጓስ እቲ ማሕበረሰብ ንቁሕ ተሳትፎ 
ከምዝገበረ ተዛሪቦም።  

ኣይተ መሓመድ ከምዝበልዎ፤ ናይቲ ክልል ዋና 
ከተማ ዝኾነት ሰመራ ኣብ 2018 ዓ.ም ናይ ከተማታት 
ፎረም ንምድላው ምድላዋት እናገበረት እንትኾን  
ቅድሚ እቲ ጎስጓስ ዝተጀመሩ ድሕሪ እቲ ጎስጓስ ድማ 
እናተጠናኸሩ ዝመፁ ስራሕቲ ተጠናኺሮም ንክቕፅሉ 
ሰፋሕቲ ስራሕቲ እናተሰርሑ ይርከቡ።  

ኣብቲ ጎስጓስ ካብ ባዕልና ገዛን ሓፅርን ዝሓለፈ ‘ዩ 
ብዝብል ሕብረተሰብ ዘለዎ ግንዛበ ንምዕባይ ዘኽእሉ 
ስራሕቲ እናተሰርሑ ከምዘለዉ ዘልዓሉ እቶም ሓላፊ፤ 
በዚ ድማ በቢኸባቢኡ ንጥዕና ጠንቂ ዝኾኑ ናይ ከተማ 
ርስሓት ናይ ምውጋድ ስራሕ ተሰሪሑ ‘ዩ።  ካብዚ 
ብዝሓለፈ ድማ ቅድም ኣብ ዝበሉ ዓመታት ዝተጀመረ 
ተኸላ ፈልሲ ‘ውን እናተጠናኸረ መፂኡ ‘ዩ።  

ህዝቢ ኢትዮጵያ ናይ ባዕሉ ባህሊ፣ እሴትን ኽብርን 
ዘለዎ ህዝቢ ‘ዩ ዝበሉ ኣይተ መሓመድ ፤ ኸባቢኡ 
ኢሉ ‘ውን ፅሬት ከተማ ናይ ሓደ ህዝቢ መግለፂ፣ 
ንሕብረተሰብ ጥዕና ወሳኒ ብምዃኑ ቆሻሻ ብምፅያፍ 
ኸባቢኡ ካብ ርሳሓት ዝፀረየ ብምግባር ባዕሉን ሃገሩን 
ከኽብር ይግባእ ኢሎም። 

ፕሮፌሰር እያሱ ኤልያስ

ስፖርት

ብቤት ሕትመት ብርሃንን ሰላምን ተሓቲሙ

   ውድድራት ቦክሲ ንምዕባይ እናተሰርሐ ‘ዩ

መኣዲ ጥበብ  በፃሕቲ ዓዲ  እናስተኣናገደ ዝርከብ ጥንታዊ ጥበብ ኣክሱም 

መሰረት ገብረዮሃንስ

ኣብ ከተማ ኣዲስ ኣበባ ብዙሓት ናይ ቦክሲ ክለባት 
ዝርከቡ ብምዃኖም ብሄራዊ ጉጅለ ብኣህጉርን ዓለም 
ለኸ ብርኪ ዝውክሉ ቦክሰኛታት ብምፍራይ ቀዳሚ 
ኾይኑ ዝጥቀስ ‘ዩ። ኣብ ከተማ ኣዲስ ኣበባ ሃገር ምውካል 
ዝኻኣሉን እናወከሉ ዝርከቡ ቦክሰኛታት እንተፍረየ ‘ውን 
ዓብይ ውድድር ዝተኣናግድሉ ውድድራት ካብ ዝቋረፁ 
ፀኒሖም ‘ዮም። ይኹን እንበር ቅድሚ ኸዚ ተፈቶይነትን 
ተቐባልትን ዝረኸበ እዚ ስፖርት ንምንቃቃሕ ዝገብሩ 
ምንቅስቃሳት ተጀሚሮም ‘ዮም። 

ኢትዮጵያ ናይ ኣፍሪካ ቦክሲ ኮንፌዴሬሽን ብሓላፍነት 
ንክትመርሕ ምምራፃ፤ ከምኡ ድማ ድሕሪ ግዜ ብስፖርት 
ብዓለም ለኸ ውድድራት እናተምዝገቡ ዘለዉ ውፅኢታት 
ስፖርት ናብ ዝነበሮ ንክምለስ ሓገዝ ገይሩ ‘ዩ። እቲ 
ስፖርት ዝምርሖ ናይ ከተማ ኣዲስ ኣበባ  ፌዴሬሽን ቦክሲ  
ብብሄራዊ ጉጅለን ብኻልኦት ውድድራትን  ምኽንያት 
በዚ ዓመት ናይ ባዕሉ  ውድድራት ቦክስ  ምድላው 
እንተዘይኻኣለ ‘ውን ምስ ካልኦት ኣካላት ብምትሕብባር 
ናይ ምሸት ቦክሲ ውድድር እናካየደ ‘ዩ። ቅድሚ ዉሕዳት 
ኣዋርሕ ኣብ ሆቴል ስካይ ላይት ዝተኻየደ ውድድር ካብ 
ብሄራዊ ጉጅለን ካብ ክለባት ኣዲስ ኣበባን ዝተውፃፅኡ 
ቦክሰኛታት ንክጋጠሙ ብምግባር ንሰዓርቲ ሽልማት 
ገንዘብ ዝተበርከተሎም ከምዝኾነ ዝዝከር ‘ዩ። 

ናይዚ ውድድር ካልኣይ ምዕራፍ ዝኾነን ዓብይ 
ሽልማት ናይ ከተማ ናይ  ምሸት ተዓወቲ  (Night of the 
Champions)  ብዝብል ናይ  ቦክሲ ውድድር ንምግባር 
ኣብ ምድላው ይርከብ። እቲ ውድድር ሎሚ ምሸት 12፡

00 ሰዓት ጀሚሩ ኣብ ኣዳራሽ ሚልኒየም እንትካየድ 
ሓደ ሚልየን ቕርሺ ከምዘሸለም ተፈሊጡ ‘ዩ። እቲ 
ውድድር  ዝዳልዎ  ሜላ ኢቨንትስ ምስ ዝተብሃለ ኣዳላዊ 
ብምትሕብባር ‘ዩ። በዚ ድማ እቶም ቦክሰኛታት ሙሉቀን 
መልኬን ዳንኤል ታደለን ሓደ ሚልየን ቕርሺ ናይ ውልቀም 
ንምግባር ክወዳደሩ ‘ዮም። ኽልቲኦም ልምዲ ቦክሲ  
ንብዙሕ ዓመታት ዘለዎም ብምዃኑ ጠንካራ ውድድር 
ከምዝኸውን ትፅቢት ይግበረሉ። እቶም ተወዳደርቲ እቲ 
ውድድር ንምሽናፍ ሰፊሕን ጠንካራ ምድላውን  እናገበሩ 
ከምዝኾነን ንሰዓርነት ከምዝወዳደሩ ድማ ተዛሪቦም 
‘ዮም። 

ብዙሓት ዕዱማት ቤተሰብ ስፖርት ክርከቡ ‘ዮም 
ተባሂሉ ትፅቢት ዝግበር ኣብዚ መድረኽ ናይ ሽድሽተ 
ኣዋርሕ ምድላው ከምዝተገበረ ድማ ኣብ ዝተውሃበ 

ጋዜጣዊ መግለጫ ተገሊፁ ‘ዩ። እቲ ውድድር ሓሙሽተ 
ዙር ዘለዎ ሰሚ ፕሮፌሽናል ናይ ቦክሲ ውድድር ‘ዩ። 
ብተወሳኺ እቲ ውድድር ብኣርባዕተ ቀለልትን ማእኸላይ 
ኪሎ ‘ውን ክካየድ ‘ዩ። ምርካብ ዝደልዩ ኣፍቀርቲ ስፖርት 
ድማ መእተዊ ትኬት ተዳሊዩ ‘ዩ። እዚ ስፖርት ካብ 
ምንቅቃሕን ቦክሰኛታት ዘለዎም ዓቕሚ ንከውፅኡ ካብ 
ምግባር ኣንፃር ዓብይ ግደ ከምዝፃወት ርግፅ ‘ዩ። 

ካብ ሃገር ሓሊፉ ኣብ ወፃኢ ሃገራት ኣብ ዝካየድ 
ውድደራት  ካብ ምስታፍ ብዝዘለለ እቲ ሽልማት ካልኦት 
ፕሮፌሽናል ቦክሰኛታት ክስሕብ ዝኽእል ‘ዩ። እቲ 
ፌዴሬሽን ኣብ ቀፃሊ ካልኦት ዘሳትፍን ቦክሰኛታት ‘ውን 
ብገንዘብ ዝድግፍ  ዘኽእል ውድድራት ንምክያድ ተሊሙ 
እናተሰርሐ ይርከብ። ናይቲ ፌዴሬሽን ፕሬዝዳንት 
ኢንጅነር ኣስቻለዉ ሃይለማርያም ኣብ ቀፃሊ ዓመት ዝወፁ 

መርሃግብሪ  መሰረት ብምግባር  ዓበይቲ ውድድራት 
ንምድላው ከምዝሰርሕ ተዛሪቦም። በቢወርሑ ሓደ ሓደ 
ውድድራት ብምክያድ ኣብ ዓመት ዓሰርተ ውድድራት 
ንምክያድ  ከምዝተተለመ ገሊፆም። ብምዃኑ ናይ ስፖርት 
ቦክሲ ዘሰልጥኑ ናይ ሰገናት ፕሮጀክትን ክለባትን ንክዳለዉ 
መልእኽቶም ኣመሓላሊፎም። 

ብተወሳኺ ድማ ኸዚ እናተኻየዱ ከምዘለዉ ዓይነታት 
ቦክሲ ውድድራት ኣብ ዓመት ኽልተ ግዜ ንምድላው 
ከምዝሰርሕ ገሊፆም። እቲ ውድድር ንምድላው ሽድሽተ 
ኣዋርሕ ዝወደአ እንትኾን፤ እቲ ዋና ውድድር ሓዊሱ 
ሓሙሽተ ፀወታታት  ክካየዱ ‘ዮም። እቲ ስፖርት ዘዕብን 
እቶም ቦክሰኛታት ተጠቀምቲ ክገብር ዝኽእል ብዝሕ 
ዝበለ ሽልማታት ዘርክቡ ውድድራት ኣብ ዓመት ኽልተ 
ግዜ ንምክያድ ከምዝተዳለዉ ተዛሪቦም። 

መሰረት ገብረዮሃንስ

ሓወልቲ ኣክሱም ኢትዮጵያ ኣብ መዝገብ ዝድህሰሱ 
ሓድግታት ዓለም ትካል ባህሊ፣ ትምህርትን ሳይንስን 
[ዩኔስኮን] ዘመዝገበቶ ሃፍታ ‘ዩ። በብዓመቱ ልዑል 
ቑፅሪ ዘለዎም በፃሕቲ ዓዲ ውሽጢ ዓድን ወፃእን ከተማ 
ኣኽሱም ይበፅሑ። ተምሃሮን ሙሁራትን ዩኒቨርሲቲታት 
‘ውን ዝተፈላለዩ መፅናዕታዊ ፅሑፋት ኣብ ዙርያ ኣኽሱም 
የዳልውን ብቐርቡን ይመሃርሉን። ካብዚ እታ ከተማ 
እትረኽቦ እቶት ኣሎ። ዓብይ ሃፍቲ ቱሪዝም ‘ያ ከተማ 
ኣኽሱም፡፡ እዚ ሃፍቲ ተጠናኺሩ ንከይቕፅል ድማ ኣብ 
ዝሓለፉ ዓመታት ዘጋጠመ ዕንቅፋት ኹላትና እንፈልጦ 
ኢና፡፡ ብፍላይ ድማ ጉዳይ መጓዓዝያ ምሉእ ብሙሉእ 
ብምዕፃዉ በፃሕቲ ዓዲ ናብታ ከተማ ንከይኣትዉ ዓብይ 
ፀገም ኾይኑ ከምዝፀንሐ ይዝከር፡፡ 

እዚ ድማ ናይታ ከተማ እታዎት ዝኾነ ዘፈር ቱሪዝም 
ኣዝዩ ጎዲእዎ ‘ዩ፡፡ ብባህሪኡ ዘፈር ቱሪዝም ዝጠልቦም 
ነገራት እንተሪእና ቱሪዝም ደቂ ሰብ ብቐዋምነት ካብ 
ዝነብርሉ ቦታ ናብ ካሊእ ቦታ ምስዝገብርዎ ምንቅስቓስ 
ዝተኣሳሰረ ዘፈር ‘ዩ፡፡ እዚ ምንቅስቓስ ድሌት ደቂ ሰብ 
ካብ ግዘ ናብ ግዘ  እናሰፈሐን እንዳተፋላለየን ብምኻዱ 
ድሕሪ ካልኣይ ኲናት ዓለም ቱሪዝም ተጠናኺሩ ናብ 
ብርኪ ኢንዱስትሪ ከምዝዓበየ ተመራመርቲ እዚ ዘፈር 
ይሕብሩ፡፡ ኣብዚ ሕዚ እዋን ኣብ ዓለምና ኣለው ካብ 
ዝበሃሉ ዓበይቲ ኢንዱስትሪታት ሓደ ኮይኑ ብናህሪ 
እናዓበየ ዝርከብ  ዘፈር  ኮይኑ ይርከብ። 

ደቂ ሰብ ካብ ሓደ ቦታ ናብ ካሊእ ቦታ ብምንቅስቃስ 
እዚ ዘፈር ክዓቢ ዝገበሮም ቀንዲ ምኽንያት ኣብ ክልተ 
መቒልካ ምርኣይ ይካኣል፡፡ እቲ ሓደ ድሌት ምዝንጋዕ 
ተጓዓዝቲ እንዳወሰኸ ብምምፅኡ እንትኾን፣ እቲ ካሊእ 
ኣብ ንግዳውን ፍሉይ ድሌት ዘለዎምን ተጓዓዝቲ ካብ 
ግዘ ናብ ግዘ ክብ እንዳበለ ብምምፅኡ ‘ዩ። መንግስቲ ነዚ 
ዘፈር ንምዕባይ ኣብ ቴክኖሎጂ፣ ፖሊቲካዊ፣ ማሕበራውን 
ቁጠባውን ፖሊስታቶም ዝገብርዎ ኣወንታዊ ሓገዛት ካብ 
ትፅቢት ዝግበረሉ ዝዓበየሉ መገዲ እንተሃለወ ‘ውን ግና 
ብዝተፈላላዩ ተፈጥራውን ሰብ ሰራሕን ፀገማት ዕንቅፋት 

ክበፅሖ ይረአ። ብተወሳኺ ሰባት ሰሪሖም ዝረኽብዎ 
እቶትን ንካልኦት ህዝብታት ናይ ምፍላጥ ድሌት 
እናወሰኸ ብምምፅኡ፣ ቅልጡፍን ምችውን ግልጋሎት 
መጓዓዝያ ኣየር ተወሲኽዎ ምንቅስቃስ ቱሪዝም ኣብ 
ዓለም ክዓቢ ገይርዎ ይርከብ።

ቱሪዝም በፃሕቲ ዓዲ ኣብ ሓደ ህዝቢ ዝርከብ 
ዝተፈላለዩ ሃፍታት ቱሪዝም ንምርኣይ፣ ባህላዊ ፍርያት 
ንምዕዳግ፣ ባህላውን ሃይማኖታውን ክብረ በዓላት 
ንምዕዛብ፣ ኣብ ሓድግታት ምርምር ንምክያድን 
ፍልጠት ንምቕሳምን ወዘተ ዝግበር ምብፃሕ ዘጠቓለለ 
‘ዩ። ከምተን ካልኦት ሃገራት ካብዚ ዘፈር ንረኽቦ 
ረብሓ ክብ ንኽብል ዝተፈላለዩ ስፍራታት፣ሆቴላት፣ 
መዘናግዕታት፣ዓበይቲ ህንፃታት፣ኣደባባያት፣ቤት 
ብልዕን መስተን ብዝተኻእለ መጠን ፍርያት ከባቢ 
ዝጥቀሙ፣ብፍርያት ከባቢ ዝተጋየፁ ክኾኑ ይግባእ። 
ብተወሳኺ ከተማታትና ብሉፃት ስራሓቲ ኪነ-ጥበብን 
እደ ጥበብን ዝስርሐለን፣ ዝተፈላለዩ ጋለሪ ኣርት ዘለወን፣ 
ፌስቲቫላት ባህሊ ዝካየደለን፣ሰፋሕቲ ፓርክታት 
ከተማን ሙዝየማትን ዝወነና፣ ኣደባባያት ህዝቢ 
ብባህላዊ ስራሕቲ ስነ-ጥበብ ዝማዕረጋ ሂወት ዘለወን 
ክኾና ይግባእ። መስሕብ በፃሕቲ ዓዲ ምዃን ፍልፍል 
ሃፍትን ዕድል ስራሕን ዝፈጥር ‘ዩ። ነዚ ሃፍቲ መሰረት 
ብምግባር፣ ኣብ ሃገርና ብኹሎም ግንባራት ተኸፊቱ 
ዝርከብ ልምዓታዊ ምንቕስቓስ ሽትኡ ወቕዑ፣ዜጋታት 
ሰፊሕ ስራሕ ዕድል ዝረኽቡላ፣ ዝተረጋገአ ማሕበራዊ 
ምንቕስቓስ ዝሰፈነላ ሃገር ክትህልወና ዘፈር ቱሪዝም 
ዝፃወቶ ግደ ዝላዓለ ‘ዩ። 

እዚ  መንቅስቃስ ዘላቕነት ንክህለዎ ድማ እቲ ዋና 
ግደ ዝፃወት ጉዳይ መጉዐዝያ ‘ዩ፡፡ ካብ ሓደ ሃገር ናብ 
ካልእ ሃገር ካብ ዝተፈላላዩ ቦታታት ዜጋታት ብሰላም 
ናብ ዝደልይዎ ቦታታት ኸይዶም ብሰላም ንክምለሱ 
ምችው ዝኾነ መጎዓዝያ ክህሉ ግድን ‘ዩ፡፡  

ድሕሪ ዳግም ምጅማር ኣገልግሎት መዕርፎ ነፈርቲ 
ሃፀይ ዮውሃንስ 4ይ ኣክሱም እንተሪእና  ናብታ ከተማ 
ዝኸዱ ቑፅሪ በፃሕቲ ውሽጢ ዓዲን ወፃኢን እናወሰኸ 
ምዃኑ ተገሊፁ ‘ዩ። እዚ ዝኾነሉ ምኽንያት ምችው ዝኾነ 

መጎዓዝያ ስለዝተመቻቸወ ‘ዩ፡፡ ናብ ከተማ ኣክሱም 
ዝኸይድ በፃሕቲ ዓዲ ቅድሚ እቲ ኹናት ብጣዕሚ 
ብዙሕ እኳ እንተነበረ ብዝተፈጠረ ዘይምርግጋዕ 
ግና ሙሉእ ብሙሉእ ጠጠው ኢሉ ዝነበረ ብምዃኑ 
በፃሕቲ ዓዲ ኣብ ከተማ ኣክሱም ዝፀንሑሉ ምችው 
ኩነታት ብምፍጣር ካብኣቶም ዝርከብ እቶት ናብ ረብሓ 

ምልዋጥን ምስሊ ክልልና ብኣወንታ ምህናፅን ኣገዳሲ 
ስለዝኾነ ትኹረት ገይርካ ምስራሕ ከምዘድሊ ግድን ‘ዩ። 
ስለዝኾነ ማሕበረሰብ ዓለም ፀጋታት ከተማ ኣኽሱም 
ተዓዚቡ ይኹን ተዛዋዊሩ ንምርዳእ ደጋጊሙ ናብዛ 
ታሪኻዊት ዝኾነት ኣኽሱም ንክመፅእ ኸዚ ተጀሚሩ ዘሎ 
ምንቅስቃስ ተጠናኺሩ ክቕፅል ይግባእ። 

